
        
            
                
            
        

    
	Ч. Лувсандэндэв

	 

	ОДМАА ОДХҮҮ ОЮУН ТҮЛХҮҮР ГУРАВ

	 

	(Сургуулийн дунд насныханд зориулав)

	 

	“АРДЫН БОЛОВСРОЛЫН ЯАМНЫ ХЭВЛЭЛ” Улаанбаатар хотноо 1971 онд эрхлэн хэвлүүлснийг

	 

	"Цагаан бамбарууш" хэвлэлийн газарт 2016 онд цахим хэлбэрт хөрвүүлэв.

НЭГДҮГЭЭР ХЭСЭГ. ОДМАА ОДХҮҮ ОЮУН ТҮЛХҮҮР ГУРАВ

	 

	САЙН БАЙЦГААНА УУ, БАГАЧУУД АА!

	 

	Одмаа— Намайг Одмаа гэдэг. Багачууд та нарын хэн нэг чинь намайг таньдаг байж болно. Би та нарын суралцдаг сургуульд сурдаг. Над янз бүрийн чүдэнзний зураг, ил захидал, захианы дугтуй, чихрийн цаас, элдэв сонин хайчилбар, наамлын цуглуулга бий.

	Та нар Одхүү гэдэг жаалыг таньдаг уу? Одхүүг ямар жигтэйхэн хүүхэд гэж санана. Манай Одхүү шиг тийм хүүхэд та нарын дунд ер нь байдаг болов уу? За Одхүүтэй та нарыг танилцуулъя.

	Одхүү— Одхүү гэдэг чинь би шүү дээ. Та нар намайг сайн мэдэх болохоор, би өөрийгөө юу гэж танилцуулах вэ дээ! Харин Одмаатай танилцуулмаар байна. Одмаа ном унших, хөгжимдөх, дуу дуулах, бүжиглэх, оёх, нэхэх дуртай.

	Одмаа надаас эгч нь эгч л дээ, заримдаа би ч ах баймаар санагддаг. Одмаа эгч болох гээд байдаг юм даа. За яах вэ эгч болж л байг! Би сургуульд саяхан орсон. Олон шинэ танилуудтай болсон.

	Би зураг зурах, шүлэг чээжлэх, цана тэшүүрээр гулгах дуртай. За бөмбөг гэвэл ч юу гэх вэ, нойр хоол, юм бүгдийг мартчихдаг гэмтэй. 

	Гадаа хүүхдүүд бөмбөг тоглоё гэж дуудаад байна. Би нөхөд рүүгээ явлаа. Дараа уулзацгаая баяртай!

	 

	«БИ, БИ»

	 

	Ээж минь тогооноос хонины гэдэс гаргаж айлуудад хуваангаа:

	— Хэн чинь бөөр идэх вэ? гэхэд Одхүү хамгийн түрүүн:

	— Би, би гэж хэлж амжив.

	Ээж бөөр таллан авч аяга руу нь хийгээд:

	— Зүрх хэн идэх вэ? гэхэд Одхүү мөн л бүгдээс түрүүнд

	— Над, над! гэлээ.

	Ээж зүрхний талыг аяга руу нь хийгээд хэсэг байснаа:

	— Өө энэ чинь, үнхэлцэг хоцорчихсон байна. Хэн аваагүй вэ? гэхэд Одхүү

	— Би авна гэв.

	Ээж аяга руу нь хийгээд:

	— Айлуудад хэн чинь гэдэс тарааж өгөх вэ? гэхэд Одмаа ухасхийн босов. Харин Одхүү дув дуугүй дүмбийж сууна.

	 

	ДЭЭС

	 

	Одмааг гадаа хашааны дотор дээсээр тоглож байхад Одхүү хүрч ирэнгүүтээ:

	— Наадах дээсээ над өгөөдөх! гэхэд Одмаа:

	— Дээсээр юу хийх нь вэ? гэтэл Одхүү:

	Юу хийх нь чамд ямар хамаатай юм бэ? Дуугүй л өгчих.

	— Чамд хэрэгтэй бол над бас хэрэгтэй юм энэ чинь гэж Одмаа хэгжүүрхэв.

	— Өгөхгүй бол булаагаад авчихна гэж нэг юм байдаг даа гээд Одхүү хүчээрээ дайрав.

	Одмаа завчлан зайлж амжсан тул Одхүү эрчиндээ газар тэрийн ойчив. Ичсэндээ уйлсангүй, ярвайсхийж босоод

	— Чамайг уу даа! гээд хойноос нь хөөв. Одмаа Одхүү хоёр гэр тойрон хөөцөлдөв. Нэг мэдэхэд Одмаа Одхүүг, Одхүү Одмааг хөөж байгаа юм шиг санагдана. Түдэлгүй мань хоёр эцэв.

	Энэ үед ээж нь ирээд:

	— Та хоёр яаж тоглож байгаа юм бэ? гэхэд Одхүү:

	— Бид хоёр муур хулгана болж тоглосон юм гэж худал хэлчхээд, хэлээ гарган гэмшив.

	 

	ЭНХ ТАЙВАН

	 

	Ням гараг. Хөгшид нарлаж, хүүхэд бужигнана. Энд ч тагтаа, тэнд ч тагтаа. Тагтаанд будаа цацаж өгтөл хүүхдүүд тойрон зогсов.

	Энэ үед хүүхдүүдээс:

	— Энэ юу вэ? гэж асуутал, Одхүү:

	— Энх тайван гэж хариулав.

	Зөв үү, хүүхдүүдээ? гэтэл нэг охин:

	— Хүүш яадаг жаал вэ, тагтаа гэдэг юм. «Энх тайван» гэдэг чинь чихэр байдаг юм. Гэтэл өөр нэг жаал:

	— Бас печень байдаг гэв.

	— Тийм үү, хүүхдүүд ээ? гэтэл өөр нэг хүү:

	— Энх тайван гэдэг чинь манай гудамж гэтэл, 

	— Энх тайван гэдэг чинь бас тэр гүүр гэж Одмаа дунд гол дээгүүр тавьсан аварга гүүрийг заан өгүүлтэл, 

	— Энх тайван гэж намайг хэлдэг юм гэж нэг хүү өөрийгөө заан, нар өөд харан тааламжтай мишээн инээв.

	 

	ОНЬСОГО ШИГ СОНИН ЯВДАЛ

	 

	Хэмхэрчихсэн ширээ сандлууд цөм засагдчихаад байдаг болов. Ангид цэцгийн тавиурууд нэг мэдэхэд ярайж байв.

	Үүнийг хэн ингэж засаж, хийчхэв гэдгийг хүүхдүүдийн хэн нь ч мэдсэнгүй.

	Энэ оньсого шиг сонин явдлыг манай пионерын ахлах удирдагч мэдэж бидэнд учрыг хэллээ. Пионер Одхүү энэ бүхнийг хийснээ хэлжээ. Энэ явдал тэр дороо сургууль даяар тарж, Одхүүг сайшаав.

	— Чи яагаад ингэж ажиллав гэж асуухад Одхүү:

	— Нийгмийн хөрөнгийг хайрлах явдал бид бүхний үүрэг билээ. Ширээ, сандал, самбарын алчуур, цонх,  хана, шал цөм сургуулийн хөрөнгө, сургуулийн хөрөнгө чинь миний хөрөнгө, бидний хөрөнгө гэж би боддог гэв.

	 

	ХУДАЛДАГЧГҮЙ ДЭЛГҮҮР

	 

	Бид худалдагчгүй дэлгүүр ажиллуулахаар шийдвэрлэв. Одмаа тэр дэлгүүрийн мөнгө хураагчаар, би эрхлэгчээр нь ажиллав. Худалдагчгүй хэр нь гүйлгээ сайтай байдаг байв. Бид энэ дэлгүүрийг хэрхэн зохион байгуулав гэвэл:

	Дэлгүүртээ төрөл бүрийн бараатай. Бараа бүр дороо жижиг шургуулгатай. Янз бүрийн будаг, дэвтэр,  бэх, бэхийн сав, үзэг, харандаа, шугам зэрэг сурагч хүний өдөр тутам хэрэглэдэг зүйлийг тус бүр нэг тавиурт байрлуулав. Хажууд нь үнэ нь ямар болохыг бичив. Хэрэв үзэг авах сурагч бол уул тавиураас үзгээ аваад зохих үнийг шургуулгад хийдэг. Хэрэв гэрээсээ мөнгө авчраагүй хүүхэд байвал тусгай дэвтэр дээр аль ангийн хэн болохоо бичиж орхичхоод авах гэсэн зүйлээ авна. Маргааш нь удалгүй мөнгөө авчирч тушаагаад бичиж орхисон зүйлийнхээ ард өгөв гэж тэмдэглэдэг байв.

	Бид ийм янзаар худалдаа хийж хичээл тармагц өдөр бүр тооцоо хийж, дүнг гаргадаг зуршилтай боллоо.

	Одоо бид гурав дахь жилдээ ажиллаж байна. Дутагдал огт гарсангүй. Харин хэдэн арван төгрөг илүү гарсан. Яагаад гэвэл зарим сурагч юм авахдаа илүү мөнгө өгөөд хариултаа авсангүй. Ийм үед нь тэр дор нь илүү мөнгө өгөөд хариултаа аваагүй нөхдөд мөнгөө ирж авна уу гэж зарлал хаддаг юм. Бид цөм шинэ сайхан цагийн хүмүүс болохоор бидний хэн нь ч өчүүхэн ч болов олз ашигт шунадаггүй.

	 

	ЗАХИДАЛ

	 

	Манай салааныхан хичээлийн дараа музей үзээд,  буцах замдаа цөм автобусанд суув. Автобусанд суухдаа бидний билетийг түрүүнд орсон нөхөд маань төлчихнө байх гэж найдаад Одмаа Одхүү хоёр билет аваагүй байв.

	— Билет авалгүй автобусанд суудаг чинь үнэхээр муухай хэрэг гэж нэг нь хэлэв. Нөгөө нь:

	— Пионерууд хэрэг гаргаж болохгүй гэв. Бүгдээрээ энэ явдлыг «тусгүй хэрэг» гэж зэмлэв. Зарим нь энэ явдал бол бидний холбоо харилцаагүйгээс болсон хэрэг гэцгээнэ. Салаан дарга:

	— Одоо хэн хэнээ буруушаасны хэрэг алга. Бүгдээрээ сайн ярилцъя гэхэд хүүхдүүд чимээгүй болов, 

	— Бид захидал бичээд, автобус баазын даргад илгээж буруугаа хүлээе гэхэд Одмаа:

	— Буруугаа хүлээгээд яах вэ? Нэгэнт автобусанд үнэгүй суусан юм чинь ямар нэмэр болох юм гэв.

	— Тэгвэл бид төлбөл зохих мөнгийг нь захидал дотор хамт хийгээд явуулмаар юм гэж нэг нь хэлэв. Ингэж ярилцаж санал тохироод захидлаа илгээв.

	Удсан ч үгүй автобус баазын захиргаанаас хариу захидал ирснийг үзвэл дотор нь автобусны 3 ширхэг билет байв. «Пионер та нарын үнэнч шударга явдлыг сайшаая. Энэ явдлыг нийтэд мэдэгдье» гэж  бичжээ.

	 

	ИЛҮҮ ДЭВТЭР

	 

	Сургууль цугларах дөхсөн байв. Одмаа Одхүү хоёр ойролцоох номын дэлгүүрт очлоо. Тэнд шинэ шинэ ном ч гэж зөндөө. Хүн ч тун олон.

	Номын дэлгүүрийн худалдагч бүсгүй энэ ч хүнд үйлчилж тэр ч хүнтэй ярьж зав чөлөө муутай байна. Одхүү дөрвөлжин шугамтай дэвтэр 6 ширхэг, тууш шугамтай дэвтэр 6 ширхэг авлаа. Одмаа маань зургийн дэвтэр, өнгийн харандаа, усан будаг авав.

	Худалдагч тэр хоёрт авсан зүйлийг нь хичээнгүйлэн нямбай боож өгөв. Номын дэлгүүрээс гэртээ ирмэгцээ авсан зүйлээ дор бүрдээ задлан үзтэл Одхүүгийн авсан дэвтэр 12 биш 13 ширхэг байв. Тэр,  Одмааг бараг цочтол:

	— Хүүш Одмаа! Над худалдагч эгч 12 биш 13 дэвтэр өгчхөж. Чи, май! тоол доо! гэж олзуурхан өгүүлтэл

	— Аль вэ би тоолъё гээд Одмаа тоолж гарлаа. Үнэхээр 13 ширхэг дэвтэр байв. Одхүү Одмаад ойртон суугаад:

	— Тийм байгаа биз дээ! Үнэгүйгээр нэг дэвтэр илүү авчхаж шүү гэж олзуурхав. Одмаа, Одхүүг эгцлэн харж нэлээд зоримог байдлаар:

	— Тийм нь ч тийм л байна. Илүү дэвтрийг нь буцааж өгье, үгүй бол мөнгийг нь төлье гэхэд Одхүү:

	— Тэр дэмий! Юу боллоо гэж үнийг нь төлөх юм бэ? Буцааж өгөх ч хэрэггүй гэв. Гэтэл тэр хоёрын яриаг чагнаж байсан өвгөн аав:

	— Та хоёр нааш хүрээд ир! Одхүү, чи юу гэнэ ээ хө! Илүү нэг дэвтэр чинь хэний юм гэж чи бодож байна? гэхэд

	— Хоршооны юм гэв.

	— Зөв, хоршооны хөрөнгө. Хоршооны хөрөнгө чинь улсын хөрөнгө. Улсын хөрөнгө гэдэг чинь, нийтийн өмч гэв.

	Одхүү энэ үгийг дуулаад Одмаагийн саналыг дагаж, илүү нэг дэвтрээ буцааж өгөхөөр номын дэлгүүрийн зүг хар хурдаараа жирийлгэв.

	 

	САЙН МЭДЭХ ҮГ

	 

	Одхүү дугуйлангаас тараад гэр рүүгээ явж байв. Харуй бүрий болж байсан үе билээ. Салхи нэлээд хүчтэй салхилж, нүүр нүдгүй шороо хийсэж, жавар хацар нүүр хайрч байв. Их дэлгүүрийн гудамжийг өгстөл, номын худалдааны мухлагийн хажууд нэг хүүхэд зогсож байв. Одхүү «Энэ жаал лав төөрсөн байх» гэж бодоод дэргэд нь очтол пионер хүүхэд байв. Бие нь жижгэвтэр. Байдлыг нь харвал 3 дугаар ангийн сурагч бололтой.

	Салхинд савагдаж хазайсан үзвэрийн зарлалыг тэр босгох гэж байв. Одхүүг харангуут:

	— Жаал аа! Чи надад туслалцаач гэж хэлэв.

	Тэгэхэд нь Одхүү «Ийм илүү ажил хийгээд яах юм бэ? Бас салхитай хүйтнийг ч хэлэх үү. Орой болж байгааг ч хэлэх үү» гэж дотроо бодох зуур нөгөө жаахан жаал:

	— Хэрэв энэ зарлалыг засаж босгохгүй юм бол нэгд эвдэрнэ, хоёрт хүмүүст үйлчлэх үүргээ гүйцэтгэж чадахгүй шүү дээ. Ойлгож байна уу? гэв.

	Энэ жаалын ингэж хэлэхийг сонсоод Одхүү сэтгэл зовлоо. Одхүү эгэл жирийн цагт «Нийгэм нийтийн хөрөнгийг хайрлах хэрэгтэй» гэдэг үгийг олонтой ч сонссон. Сайн ч мэдэх үг гэж бодоод:

	— Би ойлголгүй яах вэ. Чамд туслалцахад бэлхэн, байна гэж хэлээд, хамжилцан босгов.


ХАЛУУН ЦАЙ

	 

	Одмаа Одхүү хоёр зуслан руугаа явж байв. Тэдний замд гишүү үүрсэн нэгэн эмгэн тааралдав. Эмгэн хэд алхсанаа л ядарсан байдалтай хөлсөө байн байн арчин амьсгаагаа дарж, өвдгөө тулан зогсоно.

	— Одхүү хүлээж байгаарай. Тэр эмээд туслах хэрэгтэй! гэж хэлэнгүүт Одмаа гүйж одов.

	— Хаачих нь вэ чи? гэж Одхүү хойноос нь хашхирснаа «аль л тааралдсан бүхэнд туслах гэдэг ч гайгүй байна даа» гэж нэмж хэлэх нь сонсТов. Одмаа түүний тэгж хэлэхийг тоолгүй эмгэний үүрсэн гишүүг гэрт нь хүргэж өгөв.

	Энэ явдлаас хэдэн хоногийн хойно тэд самар түүхээр ойд явцгаав. Ам нь жигтэйхэн цангажээ. Уулын аманд хэдэн гэр харагдав. Одхүү бүгдээс урьтан, уух юм гуйхаар гэр тийш харайлгав.

	Гэрийн гадаа самар цайруулж байгаа хөгшнийг харвал, нөгөө гишүү үүрч явсан эмгэн байв.

	— Хүү минь хар усаар яах гээ вэ. Амны цангаа гардаггүй юм. Халуун цай уу! гэж уриалагхан хэлээд сайхан цай аягалан өгөв. Бас тэдэнд цайруулсан самраасаа атга атгаар өгөв.

	Одхүү тэр өдөр эмгэнд туслаагүйгээ гэмшиж санаад сайхан тусч сэтгэлээр эмгэний өгсөн халуун цайг түргэн түргэн оочиж уугаад бүгдээс түрүүнд:

	— Танд маш их баярлалаа гэж яаран хэлмэгцээ гүйх шахам гэрээс гарав. Тусч эмгэний халуун цай,  өөрийн аминч зан хоёр Одхүүд нэг л жигтэйхэн санагдаад аминч зангаа орхиё байз гэж боджээ.

	 

	ҮНЭН ҮГ

	 

	Одмаа Одхүү хоёр сургууль руугаа явав. Гэрээс сургууль ортол бас ч тийм ойргүй байв. Одхүү:

	— Одмаа! Хичээл эхлэх яагаа ч үгүй байна. Сургууль дээр эрт очоод яах юм бэ? Харин замдаа энэ тэр юм үзсэн шигээ явах сонин. Бид хичээлээс яасан ч хоцрохгүй гэжээ. Одхүүгийн хэлсэн энэ үг Одмаагийн бодож байсантай яв цав тохирсон тул тэр хоёр кино театрын зарлал үзэхээр цэцэрлэг дундуур явав.

	Одмаа, Одхүү хоёр хотын цэцгийн төв хүрээлэн дундуур алхлав. Цэцгийн мандал энд тэнд алаглаад,  саглагар ногоон модод дээр шувууд шулганалдана. Тэр хоёр шиг сэлгүүцэж яваа хүн тун үзэгдсэнгүй.

	Цэцэрлэгч авгайтай тааралдав. Хариуцсан газрынхаа мод зүлгийг арчлан, энэ тэр буртаг өвсийг нь зулгааж байхыг хараад:

	— Цэцэрлэгч авгай тун ч завгүй байна даа. Өглөөнөөс үдэш болтол ажилладаг юм байхдаа гэж Одмаа бодов.

	Сандал дээр хүүхдээ нарлуулж байгаа хөгшид,  эмгэд, харчуул, хүүхнүүд байв. Тэдэн дунд ч бид хоёр шиг зүгээр хүн тун харагдсангүй. Тэд хүүхэд нарлуулангуутаа сонин уншиж, юм нэхэх нь нэхэж эсвэл чухал сонин зүйл зөвлөн ярьж суугаа харагдана.

	Тэр хоёрыг цэцэрлэгээс гараад их чөлөөг өгстөл сонин худалдагч сониноо худалдана, билет худалдагч билетээ зарна, гудамж цэвэрлэгч гудмаа цэвэрлэнэ, сантехникийнхэн засвар хийнэ, цахилгаан сүлжээнийхэн шугаман гэрлийг янзална. Одмаа Одхүү хоёр шиг цүнхтэй номоо барьчихсан сэлгүүцэж яваа сурагч тун харагдсангүй.

	Их хотын гудамж үнэхээр хөгжилтэй, шуугиантай ажээ. Үүнийг гайхан түүнийг ширтэн явсаар кино театрын үүдэнд хүрч ирээд нэг харсан чинь цаг гэж талийж өгсөн байв.

	— Ах аа! Цаг хэд болж байна гэж нэг хүнээс асуувал:

	— 14 цагт 10 минут дутуу байна гэв.

	Хоёул яаравчлан сургууль руу очвол аль хэдийн хичээл орчихсон, завсарлахад хэдхэн минут үлдсэн байв. Энэ үед тэд эхлээд хичээлдээ очоод, буцахдаа гудмаар юм үзсэн бол дээр байж дээ гэж дор дороо бодов.

	Сургуулийн жижүүр багш, сурагчдын зөвлөлийн жижүүр:

	— Та хоёр юунд хождов. Хэн ч бай, хийвэл зохих үүрэгт ажлаа бүгдийг нь хийж гүйцээсэн хойно сая амарч болно, тоглож ч болно, цаг олдоно гэдгийг сануулъя гэв.

	Энэ үгийг Одмаа, Одхүү хоёр дахин дахин бодоход үнэхээр үнэн үг санагдаж:

	— Үүнээс л хойш ингэхгүй гэж дор дороо баттай санав.

	 

	ЁСТОЙ ДЭМИЙ ҮЗЭГ

	 

	Хоёрдугаар ангиа төгсөөд гуравт ордог жил сэн билүү дээ! Бага сургуульд суралцаж байх үе юм даг. Нэгэн явдал огт санаанаас гардаггүй юм.

	Багшийн самбарт бичсэн зүйлийг хүүхэд бүр мэрийж дэвтэртээ хичээн хуулж байв. Бүгд л алдаагүй зөв, цэвэрхэн бичих гэж чармайж байв. Гэтэл, миний хажууд суудаг Одхүү хойшоо ч нэг харна, урагшаа ч нэг өнгийнө, хажуу дахь хүүхдийн дэвтэр рүү ч өлийнө, минийх рүү ч шагайна.

	Нэг харсан чинь баллуур гаргачихсан бичсэнээ баллаж гарав. Тэгснээ дахиад л үзгээ бэхэнд дүрэв. Арай чарай нэг юм бичихээ болоод, үзгээ дэвтэртээ хүргэв үү, үгүй юу бэхээ баалгаж орхив. Дусаасан бэхээ уудаг цаасаар дарахаа болсноо «палийтал нь нялчхав. Тэгснээ над руу нэг харснаа:

	— Энэ шал дэмий үзэг гээд ишээс нь суга татаж авч шалан дээр хаячхангуут цүнхээ уудлан бас нэг шинэ үзэг гаргав.

	Энэ байдлыг багш аль хэдийн ажчихсан байжээ. Нэг харсан чинь багш Одхүүгийн хаясан үзгийг авч сайтар ажин үзсэнээ:

	— Бүтэн зүгээр үзэг шив дээ! гэж хэлэнгүүт, Энхээгээс үзгийн иш авч нөгөө үзгээ хийгээд, бид хоёрын дэргэд ирээд Одхүүгийн хар цоохор дэвтрийн хуудсыг нэгд нэгэнгүй эргүүлж харахад нь Одхүү:

	— Багш аа! Энэ бүр шал балай үзэг ээ гэв. Багш юу ч хэлсэнгүй. Одхүү багш өөд харснаа:

	— Бичих гэхлээр цаасаа ураад байх юм. Ёстой дэмий үзэг. Энэ дэвтэр ч бас! гэж дахин хэлэв. Багш мөн л юу ч дуугарсангүй дув дуугүй байснаа:

	— Аль вэ, жаахан цаашаа суугаач! гээд Одхүүгийн хажууд суунгуут түүний хаясан нөгөө үзгийг бэхэнд дүрж Одхүүгийн бичиж байсан зүйлийг дэвтэрт нь нэг бүрчлэн цэвэрхэн засаж өгөөд дэвтрийнх нь өнцөг дээр «Их сайхан гарцтай үзэг байна даа!» гэж дурайтал сайхан бичсэн байв. Тэгэхэд Одхүүгийн хацар бундайтлаа улайсан харагдав.

	 

	АЛИМ

	 

	Одхүү нэг өглөө сургууль дээрээ очингуут ангийнхаа хүүхдүүдэд «Алим» гэдэг шүлгийг өндөр дуугаар аялгуулан уншаад, дараа нь хүүхдүүд их баяртай байхаар сэтгэл нь хөөрөн «Би өөрөө зохиосон юм» гээд хэлчихжээ.

	Удалгүй багш нь орж ирээд хичээл эхлэх гэтэл Одмаа босоод:

	— Багш аа! Манай Одхүү«Алим» гэдэг нэг сайхан шүлэг зохиочихжээ гэхэд багш нь баярлаж:

	— За Одхүү түүнийгээ уншаадах, би сонсъё гэхэд Одхүү «Алим» гэдэг шүлгээ уран сайхан уншихад багш:

	— Энэ чинь Л. Бадарчийн шүлэг байна шүү дээ. Харин чи сайн чээжилжээ гэлээ.

	Хүүхдүүд гайхан нэг зэрэг эргэж харвал Одхүүгийн нүднээс нь нулимс унаж байлаа.

	 

	ЧИХРИЙН ЦААС

	 

	Манай сургуулийн пионерын бүлгүүд хүүхдийн төв цэнгэлдэх хүрээлэнтэй шефийн холбоо тогтоож, тэнд хэв журам сахиулах, үйлчилгээний ажилд нь туслах, эд юмс хөрөнгө хогшлыг нь арчлан хамгаалах ажлын  тусгай төлөвлөгөөтэй тогтмол ажилладаг юм. Хуваарь ёсоор манай бүлгийн пионерууд бямба гаригт цэнгэлдэх хүрээлэнгийн хашааны доторх цаас түүхээр очицгоов. Бид эхлээд цэвэрлэгээ хийх газраа хуваарилан аваад, дор бүрийнхээ ажилд гарав.

	Манай салааныхан цэвэрлэгээгээ аль хэдийн хийж дуусаад, хоёрдугаар салааныханд туслалцав. Гэтэл:

	— Танай салааныхныг пионерын удирдагч дуудаж байна гэсээр Одхүү хүрч ирлээ.

	«Биднийг ажлаа дууссан болохоор тараах гэсэн юм болов уу, аль эсвэл бусдынхаа ажилд туслалцлаа гэж сайшаах гээ юм бол уу» гэж баяссаар бид хүрээд очлоо. Пионерын удирдагч биднийг чиглэн ирж:

	— Танайх энэ хавийн газрыг цэвэрлэсэн үү? гэсээр биднийг цэвэрлэгээ хийчихсэн газар руу маань дагуулж очоод:

	— Энэ чихрийн цааснууд чинь юу юм бэ? гээд энд тэнд эрээлэн хэвтэх чихрийн цаасыг заан өгүүлэв. Хүүхдүүдийн нүд хэдийн миний зүг тусаж, дор бүрдээ нэг зүйл бодсон байдалтай зогсоцгоож байв. Юу вэ? гэвэл энэ бүх хэргийн эзэн бол би байлаа. Түрүүнд хог цэвэрлэж явахдаа хүүхдүүдэд гаатай гаагүй чихэр түгээж билээ. Манайхан урдах цаасыг ширхэгчлэн түүсэн боловч идсэн чихрийнхээ цаасыг хойноо хаяад явжээ. Тэр болгоныг дахин үлдээлгүй түүцгээв.

	 

	ХОРДУУЛСАН НЬ

	 

	Одмааг ангийнхаа хэдэн хүүхдийн хамт орж ирэхэд Одхүү нэлээд гайхав.

	— Одхүү чи зургийнхаа даалгаврыг хийсэн үү? гэж Одмаа дөнгөж босго алхуут л асуулаа.

	— Аль хэдийн хийчихсэн. Чи хийгээгүй байгаа юм уу? гэж Одхүү гайхав.

	— Үгүй тун болохгүй байна. Яаж зурах вэ? Чинийхийг үзье гэж ирсэн юм гэхэд Одхүү зургаа гаргаад:

	— Ингэж зурдаг юм.

	— Ямар сайхан зураг вэ?

	— Ямар байна даа, зургийг ингэж л зурдаг Ингэвэл л 5 авна даа гэж Одхүү сайрхан ярив.

	— Чи над туслаач! гэж Одмааг хэлэхэд Одхүү дургүй байдалтай:

	— Чи гэрийнхээ даалгаврыг надаар хийлгэх нь үү? Ямар ичдэггүй жаал вэ? гэхэд Одмаагийн царай нь улайх шиг болоод таг болов.

	— Хүүхдүүд ээ! Даалгавраа гаргачих гэж багшийг хэлэхэд сурагчид зурсан зургуудаа өмнөө дэлгэж тавьцгаав. Багш нь тэдний даалгавраа яаж биелүүлснийг нь шалгаж үзээд:

	— Одхүү самбарт! гэв.

	Багш нь Одхүүгийн зурсан «ширээ бөхтэй тэмээг самбарт хадаж, 

	— За Одхүү тэмээнийхээ толгойг самбарт зураад нөхдөдөө үзүүлээдэх гэхэд Одхүү толгойгоо илж,  гэмшсэн маягтай зогсоод байхаар нь сурагчид гайхацгаав. Одхүү шохой барьж, нэлээн зогссоноо нохойн толгой шиг юм зурчхаад:

	Чадахгүй нь ээ, багш аа! гэв.

	— Энэ зургийг тэгээд яаж зурсан болж байна? гэж багш нь асуув.

	— Би... Хортой цаас тавиад гэхэд хүүхдүүд нирхийтэл инээлдэж «Тэгж зурдаг юм уу?» гэх нь Одхүүд гайхалтай тод сонсогджээ.

	 

	ЯЛИХГҮЙ ЮМНААС

	 

	Одмаа Оюунаа хоёр их үерхдэг, нэг ширээнд хамт суудаг. Нэг өдөр ангиараа бичлэгийн ажил хийж байтал Одмаа санамсаргүй ширээ хөдөлгөөд Оюунаагийн бичиж байсан үсгийг муухай болгочхов.

	Тэгтэл Оюунаагийн уур нь хүрч хорондоо Одмаагийн бичихийг харж байгаад зориуд ширээг нь хөдөлгөв. Үүнээс болж Одмаа Оюунаа хоёр хэрэлдэв. Тэгснээ ноцолдож гарав. Түүнээс хойш тэр хоёр ер дуугарахаа больсон билээ. Тэр хоёрын энэ явдлыг багш болон манай нөхөд мэдээд хоёулынх нь бурууг хэлж:

	— Та хоёр дахиад сайн хэвээрээ бай! гэж ятгасан боловч тэр хоёр нийтийн саналыг хүлээж авсангүй. Ингээд зуны амралт болж сургууль тарав.

	Хичээлийн шинэ жил болоход тэд 5 дугаар ангид дэвшин суралцах болсон тул анги хуваарилах болов.

	Би «Түүнтэй нэг ангид хуваарилагдахгүй юмсан» гэж бодов. Гэтэл хоёулыг нэг ангид тэр ч байтугай нэг ширээнд хамт суулгах болжээ. Багш маань зориуд ингэж хуваарилсан юмсанжээ. Багш:

	— Та хоёр үүний урьд их сайн үерхдэг найзууд байсан. Одоо та хоёр дахин сайдаж бие биедээ тусалж бай гэв.

	Гэвч тэр хоёр муу хэвээрээ л байв.

	Гэхдээ хэн хэн нь дотроо гэмшиж байсан юм. Нэг удаа тооны хичээл дээр Одмаатай зөвлөх гэснээ гэнэт больж орхив. Бас нэг өдөр Оюунаа бэхээ авчирсангүй. Тэгээд бэхнээс чинь хэрэглэе гэснээ Одмааг нэг харчхаад гэдрэгээ эргэж арын ширээний хүүхдийн бэхнээс дүрж бичлээ. Энэ бүхэн бол үнэндээ тусгүй зүйл байв. Эхлээд тийм ялихгүй юмнаас болж ийм тусгүй болох гэж бодов.

	Түүнээс хойш ялихгүй юмнаас болж нөхөдтэйгөө муудах явдал тун дэмий зүйлийн нэг гэж боддог болцгоож гэнэ.

	 

	ЯАЛАА ГЭНЭ ЭЭ

	 

	Одмаа сургуулиасаа уруу царайлчихсан ууртай нь аргагүй гэртээ орж ирэв.

	— За юу болов? гэж ээж нь санаа зовонгуйран асуув.

	— Багш над хоёр тавьчихсан гэж Одмаа түгдрэн хэллээ.

	— Яалаа гэнэ ээ? гэж ээж нь лавшруулан асуув.

	— Дуу хуулж бичлээ гэж

	— Ямар дуу

	— Энэ дуунуудыг гээд Одмаа дэвтрээ дэлгэж:

	— Би буруу, муухай бичээгүй цэвэр сайхан бичсэн юм. Хөгжмийг бичсэн зохиолч, шүлгийг бичсэн зохиолч аль алиныг нь бичсэн. Бас бадаг, дахилтууд нь ч зөв байгаа биз дээ? Та уншаад үз л дээ! гэв.

	— Тун цэвэрхэн сайхан л бичсэн байна даа гэж ээж нь хэлэв.

	— Багшид л энэ дуу таалагдаагүй юм болов уу даа, хоёр л тавьчихна билээ!

	— Чи тэгвэл дууныхаа хичээл дээр үймүүлж, дүрсгүйтсэн юм байлгүй.

	— Үгүй ээж ээ! Өнөөдөр дууны хичээл ороогүй л дээ. Би тооны хичээл дээр бичсэн юм байхгүй юу гэж Одмаа өгүүлэв.

	 

	ЗАМД

	 

	Одхүү хичээл тараад явж байв. Замд нь тэдний сургуулийн хоёр хүүхэд юунаас ч юм бүү мэд маргалдан муудалцчихсан зогсож байв.

	Нэг нь 7 дугаар ангийн, нөгөө нь 5 дугаар ангийн хүүхэд байв. Цэцэн тэнэгээ дуудалцаж чи би дээ хүрч юу юугүй зодолдоцгоох нь ээ. Багавтар жаал нь яах ийхийн завгүй, нөгөө том хүүхдийн чээж рүү хэд хэд цохиж аваад боксчин хүн шиг хажуу тийшээ хэрсүү харж өрж зогсов. Цаана нь зогсож байсан нөгөө гозгордуу том жаал түүнд өчүүхэн ч хариу өгөлгүй, яавал яаг гэсэн янзтай зогсоход нөгөө жаахан жаал, тэр хүүгийн хацар руу тас хийтэл алгадчих нь Одхүүд тодоос тод сонстов. Одхүү:

	«Жаахан мөртөө ямар зодооч хүүхэд вэ? Энэ муу юманд зодуулаад л зогсож байх мөн ч өөдгүй эр юм даа гэж гозгор өндөр жаалыг харж байснаа:

	— Чамайг наадах чинь ганц сайн авлаа даа гэж,  хэлтэл, нөгөө жаал:

	— Хүчтэй нь буурайгаа гомдоох шиг ичгүүртэй юм хаа байх вэ! Энэ яах вэ, ингэж л байг! гээд Одхүү рүү нэг харснаа эргэж нөгөө жаал руу хандаж:

	— Чи, хүн бүрийг над шиг битгий ойлгож яваарай! гэж хэлээд цааш одов.

	 

	ГАЛ ТУГ

	 

	Манай бүлгийнхэн бүлгийн цуглаанаа ямар сэдвээр зохиох вэ? гэж ярилцлаа. Хүүхэд бүр л янз бүрийн санал гаргацгаав. Тэгснээ дор дороо л энэ ч ийм учиртай, тэр ч тийм учиртай юм гэцгээж тайлбарлана.

	Эцэст нь бид пионерын ахлах удирдагчаас асуухаар тогтож хүрч очдог байна. Гэтэл пионерын удирдагч хэсэг зуур бодолхийлснээ:

	— За хүүхдүүд ээ! Та нарын сэдсэн сэдэв чинь цөм аятайхан сэдэв. Аль ч сэдвээр нь пионерын бүлгийн цуглаан зохиож болох л юм. Гагцхүү та нар нэгэн зүйлийг сайтар бодох хэрэгтэй байсан юм. Юу вэ гэвэл чухам та нарт аль нь чухал шаардлагатай сэдэв гэдгийг л сонгон авах хэрэгтэй байсан юм. Миний бодоход танай бүлгийн хувьд энэ удаа цуглаанаа «Гал туг» гэдэг сэдвээр явуулбал зүгээр байх. Үүнийг хэн чинь сэдсэн бэ? гэхэд Одхүү:

	— Багш аа, би! гэж хэлчхэнгүүтээ хажуу дахь хүүхдийнхээ араар нуугдасхийв. Пионерын удирдагч:

	Одхүү чи нааш хүрээд ир! Ямар учраас «Гал туг» гэдэг сэдвийг сонгож авах болсноо нөхдөдөө тайлбарла гэхэд Одхүү хүүхдүүд рүү харж инээвхийлэн, толгойгоо нэг илсхийгээд:

	— Манай сууцын хүүхдүүд өчигдөр Сүхбаатарын музейг үзэцгээсэн юм. Музейд нэг өвгөнтэй тааралдсан. Музейд тайлбарлагч тэр өвгөнтэй биднийг танилцууллаа.

	Тэр өвгөн партизан Тогтох гэдэг хүн байв. Тогтох гуай Сүхбаатартай хамт цэрэгт байсан тухайгаа ярив. Дараа нь бидэнд ингэж хэллээ.

	— Шинэ өсвөрийн багачууд та нар болбоос Ардын хувьсгалын үйл хэргийг залгамжлан мөнхжүүлэгч улс билээ. Та нарын чээжин дэх «Гал туг» бол гал усны гашуун зовлонгоос зон олноо аврах тэмцэлд бидний мандуулж явсан улаан тугийн нэгэн хэсэг билээ. Нэгэн мянган есөн зуун хорин нэгэн онд бид ардын хувьсгалын үйл хэргийг галын дөл шиг бадрааж, бидний өргөж явсан тугийг өндөрт өргөн яваг! гэж бид хувьсгалчид энэ гал тугийг та нарт бэлэглэсэн юмаа гэж хэлэв. Тэгээд би «Гал туг» гэдэг сэдвээр бүлгийн цуглаанаа зохиоё гэж бодсон юм гэхэд, пионерын удирдагч толгой дохин:

	— Сонирхолтой ч сэдэв, чухал ч сэдэв, Одхүүгийн сэдсэн «Гал туг» гэдэг сэдвээр пионерын бүлгийн цуглаан явуулцгаавал ямар вэ, Хүүхдүүд ээ! гэхэд хүүхдүүд: 

	— Тэгье, тэгье гэцгээлээ.

	«Гал туг» гэдэг сэдвээр зохиох бүлгийн цуглаандаа бид салаа, салаагаараа бэлдэцгээхээр тогтов. Манай салааныхан «Гал тугийн эзэн хэн байх ёстой вэ?» гэсэн сэдвээр бэлдэцгээв.

	Хүүхдүүд ээ! Та нар хэрэв ийм сэдвээр цуглаанд бэлдэх байсан бол яаж бэлдэх байсан бэ? Гал тугийг чухам хэн эзэмших ёстой гэж боддог вэ? Бид өөрсдөө чухам энэ тухай юу гэж хэрхэн маргаснаа өгүүлье.

	Манайхны зарим нь «Гал тугийн эзэн хэн байх ёстой вэ?» гэдэг сэдвийг шал дэмий сэдэв гэцгээв. Гэтэл нөгөө хэсэг хүүхдүүд:

	— Яагаад сонирхолтой биш байх вэ? Харин хамгийн сонин сэдэв. Яагаад гэвэл «Пионерын гал туг» бол хэн пионер болохыг хүссэн хүүхэд бүрийн хүзүүнд зүүдэг ч зүйл биш. Дураа хүрэхээр зүүдэг,  дургүйгээ хүрэхээр зүүдэггүй ч эд биш гэж зөрөлдөж байтал гаднаас Одмаа орж ирмэгцээ:

	— Та нар чинь цэц булаацалдсан хэвээрээ байцгаана уу? Түүнийг чинь маргаад байх хэрэг байна уу даа? гэхэд Одхүү:

	— За боль доо! Маргах яагаад хэрэггүй байдаг билээ. Манайхны зарим нь гал тугийн эзэн нь болж чаддаг байхад зарим нь гал тугийн нэр хүндийг юуханд ч боддоггүй тийм нөхөд ч бас бий шүү дээ гэв.

	Хичээл тармагц манай салааныхан ангидаа үлдэцгээв. «Гал туг»гэдэг бүлгийн цуглаанд ямар сэдвээр бэлдэж оролцох тухайгаа ярилцах байсан юм. Энэ өдрийг болтол бид сэдвээ сонгон авч чадаагүй л байсан юм. Манайхны нэг нь:

	— Хамгийн сайхан гал туг, ямар гал туг вэ гэхэд Одмаа:

	— Торгон гал туг л хамгийн сайхан нь гэв.

	Одхүү тэдний чих дөжрөм шагшин шуугилдахыг хэсэг зуур чагнаж байснаа:

	— Уучлаарай хүүхдүүд ээ! Над нэг санал байна гээд

	— Ямар гал туг сайхан гэнэ ээ? Торго оо? Торго ч сайхан нь сайхан л байх. Гэхдээ та нарын торгон гал тугаас миний энэ даалимбан гал туг хавьгүй илүү... Миний гал туг торго биш даалимба, гэхдээ та нарынхаас хавьгүй их хүндтэй гал туг, яагаад гэвэл та нар үүнийг үз гээд Одхүүд гал тугийнхаа гурвалжин хошууны өнцөг дээр «Хэзээд бэлхэн, 1925 он 5 сарын 8» гэж шар утсаар хатгаж оёсныг үзүүлэхэд Одмаа яагаад чиний гал туг дээр ийм зүйл бичээстэй байгаа юм бэ? гэхэд Одхүү:

	— Энэ гал тугийг Нацагдорж гэгч хүн миний аавыг пионерт элсэхэд зүүж өгсөн юм гэнэ билээ, гэхэд Одмаа: 

	— Тэгвэл гал туг бүхэн түүхтэй байдаг байж таарах нь ээ! гэхэд Одхүү: 

	— Тэгэлгүй яах вэ. Гал туг бүхэн түүхтэй байх ёстой. Энэ сэдвээрээ бид бүхэн 3 дугаар сарын 1-нд намын баярт зориулсан бүлгийн цуглаанд бэлдэцгээе! гэхэд хүүхдүүд:

	— Ёстой гоё, тэгье! гэцгээж, шийдэж чадахгүй байсан сэдвээ сонгож олсондоо цөм хөөр баяр болцгоож билээ.

	 

	ХҮҮГИЙН НЭР ХЭН БИЛЭЭ

	 

	Энэ явдал хэдэн жилийн өмнө болж билээ. Тэр цагт би пионер байсан. Дөнгөж арван хоёртой байсан санагдана. Аав минь хөдөө ажлаар, ах маань сангийн аж ахуйд явчихсан байж билээ.

	Нэг өдөр ээж намайг талх, чихэр авхуулахаар дэлгүүрт явуулав. Тэгтэл манай байшингийн дэргэдүүр нэг эмэгтэй хоёр настай болов уу? гэмээр хүүхдийг зүүн гартаа тэврэн бас хоёр хүүхэд дагуулаад, баруун гартаа чемодантай юм барьчихсан тун ч түүртсэн янзтай явж байв. Энэ үед «Муу ээжийгээ бид ингэж л зовоодог байх даа. Ээж маань биднийг иймэрхүү янзаар сугандаа хавчуулж, энгэртээ тэвэрч хүн болгоо байх даа» гэсэн бодол төрж «Ээжээс минь ялгаа юу байх вэ?» гэсэн сэтгэл төрөөд эмэгтэйн дэргэд очингуут:

	— Эгч ээ! Би таны юмнаас чинь барилцах уу? Би чадна шүү гэхэд тэр эгч миний хэлснийг сонсоод их баярласан хир нь гайхсан янзтай:

	— Зүгээр, дүү минь! Чи хаа хүрэх хүүхэд вэ? гэхэд нь

	— Би талх чихэр авах гэж яваа гэтэл:

	— Дүү минь талх, чихэртээ түргэхэн яв! Эгч нь гайгүй, харьчихаж дөнгөнө гэв.

	— Зүгээр зүгээр би хүүхдийг чинь үүрье! Та над үүрүүлээд аль гээд тэвэрч явсан хүүхдийг нь үүрч явсаар гэрт нь очив.

	— Чи юун сайн хүү вэ?

	Хүүгийн нэр хэн гэдэг вэ? гэхэд нь:

	— Эгч ээ! Та нэг их гайхах хэрэггүй. Би сурагч. Намайг Одхүү гэдэг, баяртай, эгч ээ! гэв. 

	 

	ТАЛЦСАН НЬ

	 

	Манайхны сууцын ойролцоо том барилга баригдаж байлаа. Хүүхдүүд өглөө болгон өрсөн тоосгыг үе үеэр нь тоолно. Өрсөн хана хоногоор ч биш цаг цагаар өндөрсөн нэмэгдэж байлаа. Хамгийн наад талын ханан дээр хоёр өрлөгчин ажилладаг байв.

	Давжаахан биетэй залууг нь Цогоо, өндөр нуруутай бүдүүн том эрийг нь Намсрай гэж нэрлэдгийг хүүхдүүд мэднэ. Тэр ч байтугай энэ хоёр өрлөгчин хоорондоо уралдаантай ажилладаг гэдгийг хүртэл анддаггүй байлаа.

	Өрлөгчдөд, зөөгчид тоосгыг нь авчирч тусална. Энэ хоёр өрлөгчний аль нь ч гэсэн тэр, бидний хэсэг багачуулын нүд алдалгүй ширтэж байдгийг яахин мэдэх вэ дээ.

	Үүнээс болж манай бүлгийнхэн хоёр хэсэгт хуваагдлаа. Нэг хэсгийг нь манай сургуулийн аварга бөх Батбаяр толгойлов.

	Батбаярын талынхан өрлөгчин Цогоо гуайг хамгийн хурдан шаламгай, эрмэг чадамгай өрлөгчин гэх бөгөөд зөвхөн энэ барилга дээр байтугай улс даяар гайхуулах хүн гэж үздэг байлаа.

	Нөгөө хэсгийг нь хөл бөмбөгийн багийн ахлагч Одхүү удирдаж байлаа. Энэ булгийн хүүхдүүд өрлөгчин Намсрай гуайг дэмжиж түүнийгээ хамгийн авхаалж хийморьтой өрлөгчин гэж үзэх бөгөөд өрлөгчний талаар улс оронд биш даян дэлхийд гайхуулах хүн гэж нотолдог байлаа. Хичээлийн завсарлагаагаар энэ талаар маргаан дэгдлээ.

	— Танай Цогоо гуайг манай Намсрай гуайтай зүйрлээд яах вэ дээ. Намсрай гуай бол танай Цогоо гуайн нэг хийх ажлыг хоёр нугалаад хийнэ шүү дээ гэж Одхүү нухацтай нь аргагүй хэллээ.

	— Пөөх! Бас яах нь вэ! Өчигдөр манай Цогоо гуай танай Намсрай гуайн чинь өрснөөс хоёр дахин илүү өрөөд тавьчихсан шүү дээ гэж Батбаяр ёжтойхон хэллээ. Одхүү:

	— За тэгвэл энэ яагаад тэр вэ? гэдгийг та нар мэдэж байна уу? Өчигдөр Намсрай гуайн зөөгч нь шинэ хүн байсан бас тэгээд туршлага муутай залуу шиг байна билээ. Үүнийг ойлгох хэрэгтэй гэхэд Батбаяр:

	— Тэгэхлээр манай Цогоо гуай чинь бага ч гэсэн шаг хийсэн эр ээ! Танай Намсрай гуайгаас л хол дээр гэх мэтчилэн маргаан үргэлжилсээр л байлаа.

	Нэгэн удаа Цогоо гуай өрлөг хийж байгаад хөлөө гэмтээчихлээ. Юу болсныг хүүхдүүд харж байлаа. Аравны дарга нь тэр дор нь эмч дуудаж хөлийг нь боолгож өглөө. Цогоо гуай тэр дороо гэртээ харив. Өрлөгийн тэр хэсэг дээр Намсрай гуай ганцаараа хоцорлоо. Сэтгэл нь шаналсан Батбаяр өдөр турш толгойгоо ганзагалж бас нөхөд нь нэг л уруу царайлан холхино. Маргааш өглөө нь болоход Цогоо гуай яг ажил дээрээ байхыг харсан Батбаярын талынхан хэчнээн их баярласан гэж санана. Тэр гартаа таягтай харагдана. Гэвч түүний өмнө барилгын тоосго байвал зохих газартаа байлаа. Энэ өдөр хүүхдүүд хоорондоо маргах нь намдаж харин хоёр өрлөгчнөө л сайн ажиглаж байлаа.

	Батбаяр өдрийн хугас хүүхдүүдээс зайдуухан байж ямар нэгэн бодолд дарагдана. Үдийн их завсарлагаагаар тэр өөрийн талынхнаа хоосон ангид цуглуулж хаалга түгжиж байгаад, ямар нэгэн юмны тухай их л нууцхан зөвшилдлөө. Тэд үдээс хойш эсрэг талынхантайгаа маргасангүй, нэг л жоготой инээмсэглэн явцгаав.

	Маргааш нь тэд хичээл эхлэхээс бүтэн цагийн өмнө ангидаа ирцгээж, цонхон дээр шавааралдан зогсож харна. Яг найман цагт таван минут дутуу байхад барилгын хашаанд Цогоо, Намсрай гуай хоёр орж ирлээ. Тэр хоёр хоорондоо ярьж инээлдсээр явна. Өрлөгчинд барилгын дамнуурга дээр гарлаа. Хүүхдүүд амьсгаа даран ажиглана. Хоёр ажилчин зогтусан зогслоо.

	Цогоо гуайн ажилладаг хэсгийн дэргэд хаанаас хэн авчирсан нь үл мэдэгдэх баахан тоосго нямбай гэгч нь өрж хураагаад дээр нь хуудас цаасан дээр хар бэхээр «Өрлөгчин Цогоо гуайн тоосго юм шүү! Алдарт барилгачны яруу алдар бадартугай!» гэж бичсэн байлаа. Цогоо гуай тоосго өрсөн хүнийг хайсан юм шиг ийш тийшээ харснаа инээмсэглэн ажилдаа орлоо. 

	Ядахдаа манай бүлгийнхнийг хардаг болоосой гэж хүүхдүүд бодож байлаа. Цогоо гуайн хөл нь мөн л эмзэг байсан учир тэр өдөр өрлөгчин Намсрай гуайг гүйцнэ гэдэг үнэндээ хэцүү байлаа. Тэр бүхэл нэг ээлжийн ажлаар түрүүлж явлаа.

	Орой нь хүүхдүүд сургууль дээр цуглаад барилгын хашаанд сэмхэн орж мөн л Цогоо гуайн тоосго хурааж эхэллээ. Тэд ажлаа 19 цагийн алдад дууслаа. Барилга дээр манаачаас өөр хүнгүй гэж хүүхдүүд бодож байлаа. Гэтэл тоосгоны хавиралдах танил дуу гарч Цогоо гуайн ажилладаг газрын тушаа ямар нэгэн хүн байх шиг байлаа. Батбаяр нөхдөдөө дохио өгч зогсоогоод өөрөө тагнан мэдэхээр явлаа. Тэр булан тойронгуут хөдлөлгүй зогсож харвал Цогоо гуайн ажилладаг тэр газарт, өрлөгчин Намсрай гуай тоосго хурааж байгаа харагдлаа. Анхандаа үл итгэсэн Батбаяр нэлээд ажигласнаа гэнэтэд эргэн нөхдийн зүг хар хурдаараа гүйлээ. Амьсгаадсан Батбаяр:

	— Хүүхдүүд ээ! Тэр чинь бидний толгойг бүр эргүүлж орхилоо. Намсрай гуай чинь Цогоо гуайн тоосго хурааж бэлдэж байна шүү дээ гэхэд нэг нь:

	— Яалаа гэж тэгдэг юм бэ? Энэ чинь хэн нь хэнээсээ түрүүлж ажлаа дуусгах вэ гэсэн уралдаантай хоёр шүү дээ гэхэд Батбаяр:

	— Тэгээд яагаа вэ? Одоо бид ч гэсэн нэг нь нэгэндээ тусалж л байна шүү дээ. Үүн шиг тэд ч бас нэг нь нэгэндээ тусалдаг л байна даа. За тэгэхлээр нэгэн тэр Намсрай гуай манай Цогоо гуайд тусалж байгаа хойно, бид Намсрай гуайд туслалгүй болохгүй гэлээ. Хүүхдүүд, харанхуй болж Намсрай гуайн явахыг хүлээж байгаад дахин барилга дээр гарч хоёр өрлөгчний ажилладаг ажлын байранд тоосго зөөж эхэллээ.

	Маргааш нь Батбаяр болсон бүх явдлын тухай Одхүүд ярьж өгөөд тэр оройноос нь эхлэн барилга дээр эвсэг сайхан ажиллаж эхэллээ.

	 

	ШАГНАЛЫН ЦАГ

	 

	Одхүү өглөө эрт хагалгааны нэгдүгээр бригадын төв дээр ирлээ. Бригадынхны майханд тогооч өвгөнөөс өөр хүн байсангүй. Одхүү:

	— Сайн байна уу? Өвгөн гуай! гэж мэндлэхэд:

	— Хүн бүгд ажил хийж байхад, чи минь сэлгүүцэж л явна уу даа! гэж зэмлэнгүй янзтай хэлэв. Одхүүг майхнаас дурамжхан шиг гадагш гарахад мэлтийсэн тал, хагалсан газар тэнгэрийн хаяа хүртэл үргэлжилж, алсаас тракторын дуу сонсогдоно.

	— Пээ хэчнээн их газар хагалчихаа вэ! гэж гайхсанаа Одхүү:

	— За байз талбай руу явж бригадын даргатай уулздаг юм бил үү? Хаана ч гэж олох вэ дээ гэж бодон санаа алдсанаа:

	— Юутай ч гэсэн эндээ хүлээе. Хоолоо идэх гэж ирцгээнэ биз. Тэгээд намайг трактор дээрээ аваад явах ч юуны магад гэж бодов. Хөлийн нь тушаа газарт хөсөр хэвтсэн, бяцхан эргийг авч нүхэнд нь чигжирсэн шороог нь арилгаад хэтэвчиндээ хийж орхилоо. Өөр хийх ч юм олдсонгүй. Удалгүй тракторчид цугларан ирцгээж хоол ундаа идэнгүүт тэр дороо буцацгаалаа. Тракторчдын бригадын дарга Одхүүг хараад:

	— Аа мань сайн эр үү гэж хэлээд явчихлаа. Одхүүг трактортоо суулгахаар хэн ч дуудсангүй. Урам нь хугарсан Одхүү эхлээд гомдмоор санагдсан боловч:

	— Бүх хүмүүс ажиллаж байхад надтай наана цаана гэж байх завтай амьтан хэн ч байх вэ дээ гэж бодлоо. Тогооч өвгөн:

	— Хоол ундаа ч тухтай идэж уухгүй дандаа л босон суун явцгаах улс юм даа гэж үглэснээ:

	— Бас л аргагүй юм даа. Хоолоо идэх гэж хоёр саахалт шахам газар явна, бас буцах гэж байна. Үнэн хэрэг дээрээ цаг ч талийж өгнө шүү дээ.

	Одхүү жаахан эргэлдэж байснаа гэрийн зүг алхлав.

	Одхүү гэртээ ирээд ээжээсээ:

	— Ээж ээ, миний хуучин цоорхой хувин маань хаана байна вэ? гэж сураглалаа. Тэр цоорхой хувингаа олж аваад бас багаж хэрэгслийн хайрцгаас жаал жуул юмаа авч комбайны засварын газар руу алхлаа. Давчуухан байранд том комбайн зогсож байлаа.

	— Пээ! Комбайн байж байна гэж Одхүүг хэлэхэд инээд нь хүрсэн слесарь залуу:

	— «Зунд нь чаргаа, өвөлд нь тэргээ» гэж дуулсан уу? гэхэд Одхүү:

	— Дуулалгүй яах вэ! Аль вэ ах аа! Халуун гагнуураа өгөөч!

	— Чи гагнуураар яах нь вэ?

	— Хуучин муу хувин гагнаад орхиё. 

	— Тэг! тэг! Цаад хайрцагт чинь бий. Исэлдүүлэгч нь тэр лонхонд байгаа, болгоомжтой ажиллаарай гэлээ.

	Одхүү урьд өмнө нь өөрөө гагнаж явсангүй. Зөвхөн бусдын хийхийг харах буюу сайндаа л хамжилцаж байсан ажээ. Гэвч болно л гэж бодож байлаа. Эхлээд яагаа ч үгүй байхад гагнуураа залгачхаад нөхөөсөө эрэх зэрэг нэлээд сандарлаа. Харин «Яарвал даарна шүү» гэсэн бригадын даргын дуртай зүйр үгийг санан ажиллаж эхэллээ. Үдийн хоол гэхэд Одхүү ажлаа дууслаа. Цоорсон байтугай цоороогүй газар нь нөхөөс тавьжээ. Дэргэд нь ирсэн слесарь залуу:

	— Болж дээ чи ч гагнуурын мастер юм аа! гэжээ. Ичихдээ нүүр нь улайсан Одхүү:

	— Энэ хувин надад ямар их хэрэгтэй гэж санана гэхэд слесарь залуу:

	— Ээ дээ, чи дэмий л юм хийж байгаа болов уу даа! Халуун юм хийх гэж байгаа бол наадах чинь дороо хөрчихнө дөө. Цэрэгт бол бүхэл өдөржингөө ч авч явсан доторх юм нь хөрнө гэж мэддэггүй халуун сав гэж юм байдаг юм. Чи сонссон уу?

	— Сонсолгүй яах вэ?

	— За тэгвэл наад хувингийн чинь ам нь бага шиг, бас тэгээд таглаатай бол боллоо шүү дээ гэхэд

	— Тэгвэл таглаатай цагаан сав болох юм биш үү?

	— Бололгүй яах вэ! Яриан байхгүй болно.

	Засварчид ажилдаа орж, Одхүү гэртээ харилаа. Эх нь:

	— За яав? Хувингаа янзалж дийлдэггүй юу? гэхэд Одхүү:

	— Янзлалгүй яах вэ. Харин ээж ээ, та намайг битгий зэмлээрэй! Надад цагаан сав хэрэгтэй байна. За энэ ч болно шүү дээ гэж дэргэдээ байсан цагаан савыг заалаа.

	Түүний маргааш нь бригадын дарга хагалагдаагүй газар даган хувин бариад алхаж яваа жаалыг хараад гайхлаа. Одхүү трактортой зэрэгцэж ирэнгүүт хувингаа газар тавиад, 

	— Бригадын дарга аа! Бригадын дарга аа! гэж хашхирлаа. Бригадын дарга трактороо зогсоож:

	— Юу болов оо? гэхэд Одхүү урамтай гэгч нь:

	— Хоолыг чинь авчирлаа.

	— Юун хоол вэ?

	— Бинтэй хар шөл гэлээ. Мотороо унтрааж кабинаас гарч ирсэн бригадын дарга гайхсан царай гарган:

	— Яана гэнэ ээ! Бинтэй хар шөл өө. Чи чинь хаанаас олж ирээ вэ? гэхэд:

	— Яагаа вэ, тогооч өвгөнөөс л биз.

	Учрыг нь мэдсэн бригадын дарга хөл хөөр болж:

	— Аваад ир дээ! Хөрчихөө биз дээ! гэхэд Одхүү:

	— Час халуунаараа гээч. Буцлахаас л холгүй байна гэж баяртай хэлээд савны тагийг авахад халуун хоолны үнэр, хагалсан газрын чийгтэй цуг ханхаллаа. Бригадын дарга чиргүүлчдээ хандаж:

	— Жаал хүү нааш ир! Чи бид чинь өнөөдөр лав хагас га газар илүү хагалчихна байх шүү гэж хэлээд Одхүүгийн толгойг иллээ.

	Үдэш нь өдрийн ээлж амарч байлаа. Чиргүүлч уртын сайхан дуу дуулж, уянгат дууны ая уудам талаар эгшиглүүлнэ.

	— За өнөөдөр хэр зэрэг хооллов доо? гэж бригадын даргаас асуухад:

	— Жаал хүү маань сүрхий юм бодож олсон байна шүү. Лав л бид хоёр хагас цагийн хожоотой. Үгүй энэ чинь их юм шүү, нөхөд минь! гэхэд нэг тракторч:

	— Бид ч гэсэн дөчин минут хэмнэчихсэн гэхэд:

	— Бид ч бас хожоотой гэх үг сонстов.

	Уцаарлангуй зантай үглээ тогооч өвгөн хүртэл:

	— Манай Одхүү ч ёстой ухаантай хүү байгаа юм гэлээ.

	Бригадын дарга цүнхээ уудалж дотроос нь нимгэн дэвтэр гаргаж, 

	— За нөхөд өө! Одхүүд өнөөдрөөс эхлэн тооцооны дэвтэр нээж, хэн, хэний хэчнээн цаг хэмнэхийг тэмдэглээд байя гэхэд:

	— Тэг тэг! Тэгэх нь зүйтэй! гэж тракторчид зэрэг өгүүлцгээв. Бригадын дарга эргэж суугаад дэвтрийн хавтсан дээр «Одхүүгийн тооцоо» гэж томоор бичлээ.

	Намар боллоо. Нэгэн орой сум нэгдлийн улаан буланд тракторчид ажлынхаа дүнг гаргахаар цугларчээ. Тэргүүний тракторчдыг нэрсээр нь дуудан сумын намын хорооны дарга, гарамгай сайн ажилласан явдалд нь шагнал гардуулж байлаа. Бригадын даргын хажууд суусан Одхүү хүмүүсийн шагнал хүлээж авах болгонд баяр хөөр болон алгаа чанга чанга ташиж суув.

	— Лувсангийн Одхүү! гэж намын хорооны дарга дуудлаа. Одхүү бусдын нэгэн адил бас л баяр хөөр болон алгаа ташлаа. Гэтэл хажууд нь суусан бригадын дарга түүнийг тохойгоороо ёворч:

	— Очооч, хүүхээ! гэхэд гайхсан Одхүү:

	— Хаана! гэлээ.

	— Яагаа вэ, тэргүүлэгчдийн байр руу!

	— Үгүй, би гэж үү? гээд суудлаасаа босоход тракторчид шагшин шуугиан болон баяр хүргэж байлаа.

	Намын хорооны дарга үг хэлж, бас хавтас нь халтартсан өнөөх дэвтрийг хүмүүст харуулаад ямар нэгэн хайрцагтай юм Одхүүд өгөөд гарыг нь чанга атгалаа.

	Цагны ар таглаан дээр тодоос тод хичээнгүй үсгээр «Атрыг эзэмшигчдийн сайн нөхөр пионер Одхүүд дурсгав» гэж бичсэн байлаа.

	 

	
ХОЁРДУГААР ХЭСЭГ. ОДМАА ОДХҮҮ ХОЁРЫН НАЙЗ ОЮУН ТҮЛХҮҮР, ТҮҮНИЙ САЙН НӨХӨД

	 

	ОЮУН ТҮЛХҮҮР

	Одмаа Одхүү хоёр өвгөн ааваасаа:

	— Өвөө! Өвөө! Бид хоёр танаас юм асууя гэж биз биеэсээ өрсөн уралдаж өгүүлэв. Өвөө нь:

	— Тэг ээ тэг, ач нар минь! гэхэд Одхүү:

	— Оюун түлхүүр гэж юу юм бол? гэв. Өвөө нь хэсэг зуур бодлогошрон байснаа:

	— Та хоёр сайн хүүхдүүд байна. Мэдэхгүй бүхнээ бусдаас асууж, чадахгүй бүхнээ өөрөө хийж үзэх гэж оролдож яв! Оюун түлхүүр гэж дээр үед гэрийн уншлагын нэгэн сургаал бичгийг хэлдэг байсан юм. Оюун ухааныг нээж, учрыг тайлах гэсэн утгатай үг гэхэд Одмаа:

	— Бичиг ээ?

	— Тийм тийм, бичиг гэдэг чинь ухаандаа ном юм шүү дээ. 

	— Тэгвэл миний энэ Цагаан толгой Оюун түлхүүр мөн үү гэхэд нь өвөө нь:

	— Мөн байлгүй яах вэ? Цагаан толгой Оюун түлхүүр болохгүй бол өөр юу болох вэ? гэхэд Одхүү:

	Бас Оюун түлхүүр гэж сэтгүүл байдаг шүү дээ! гэхэд өвөө нь:

	Тийм, тийм! Бүх сэтгүүл, сонин, ном цөм оюуныг нээж учрыг тайлах Оюун түлхүүр гэв.

	 

	ХЭВЛЭЛХҮҮ ОЮУН ТҮЛХҮҮР ХОЁР

	 

	Одоо багачууд та нараа нэгэн шинэ танилтай уулзуулъя. Түүний нэрийг Хэвлэлхүү гэдэг.

	Хэвлэлхүү бол бидний сайн танил Бэххэн, Цаасхан, Будагхан, Харандаахүү, Бийрмаа, Үзэгмаа, Дэвтэрхэнүүдийн сайн нөхөр, дотно туслагч нь шүү дээ.

	Хэвлэлхүү— Намайг Хэвлэлхүү гэдэг. Багачууд та нартай нүүр учран танилцаж байгаадаа баяртай байна. Би өөрийнхөө бүх амьдралыг хүүхэд та нарынхаа мэдлэг авьяас чадварт чинь зориулж явдаг. Үүндээ би бахархдаг, яагаад гэвэл Зөвлөлтийн зохиолч Михайл Шолохов гуайн хэлсэн нэг зүйлийг энд хэлэхийг хүсэж байна.

	«Даян дэлхийн хөдөлмөрчдийн аз жаргалын төлөө урьд тэмцэж явсан одоо тэмцэж яваа хүн төрөлхтний шилдэг хөвүүд, охид хүүхэд ахуй цагаасаа номын ачаар амьдралын учрыг танин мэдэх замаар явжээ» гэсэн үгийг би үргэлж санаж хүүхэд багачууд та нарын амьдрал, орчлон хорвоогийн зүй тогтлыг танин мэдэхэд чинь туслах сан гэж хөдөлмөрлөдөг юм.

	Хүүхэд та нар миний үүсэл хөгжил, миний нөхдийн тухай мэдье гэвэл Оюун түлхүүрт ирсэн энэ нэгэн захидалтай танилцаарай!

	Оюун түлхүүр— Эрхэм олон нөхөд минь энд нэгэн захидал ирээд байна. Тэр захианд чухам юу гэж өгүүлснийг товчхон та нартаа уншин сонсгоё!

	«Сайн байна уу? Оюун түлхүүр минь ээ? Би чамтай ном, сонин, сэтгүүлийн хуудсаар уулздаг байсан бол одоо чиний дуу хоолойг сонсох болсондоо баяртай байна. Бидэнтэй чиний танилцуулсан Цаасханыг сайн танина. Тэр Цаасхан чинь цаг ямагт биднийг ном эрдэм сурахад минь тусалж байдаг л даа. Харин чамаас хүсэх нэг зүйл байна. Цаасханыг юугаар, яаж хийж бүтээдэг тухай бидэнд ярьж өгөхийг хүсье!

	Хамт олноо төлөөлөн таныг хүндэтгэн ёсолсон Өмнөговь аймгийн сурагч Энхболд» гэжээ.

	Энхболдын бичсэн захидлын хариуг өгөхийн тулд Цаасхантай уулзах хэрэг гарав.

	 

	Цаасхан — Оюун түлхүүр чинийхээ урилгыг хүлээж аваад тун яарч, ирлээ. Хождов уу, яав?

	Оюун түлхүүр — Хождоогүй Цаасхан минь! Яг л цагтаа ирлээ. Чи юуны өмнө энэ захиаг уншиж үз. Чамайг юугаар яаж хийдэг тухай ярьж өгөхийг хүссэн байгаа биз?

	Цаасхан — Тийм байна. Үүнийг хариулахад тун амархан. Манайх руу явцгаая. Тэндээс, шууд сурвалжилга хийе!

	Оюун түлхүүр — Манайх руу гэж хаашаа очих гээд байна?

	Цаасхан — Яагаа вэ, цаасны үйлдвэр рүү очиж тэндхийн түүхий эдтэй танилцуулъя.

	Оюун түлхүүр — Түүхий эд гэдгээ, манай нөхдөд нэг тайлбарлаач!

	Цаасхан —  Түүхий эд гэдэг бол аливаа зүйлийг хийж бүтээхэд хэрэглэгддэг анхдагч зүйлийг хэлж байгаа юм. Одоо та нар, намайг хийж бүтээхэд голлож хэрэглэгддэг зүйлстэй танилцана.

	Оюун түлхүүр —  Цаасхан бид хоёр цаасны үйлдвэр дээр ирчхээд байна. Энэ газрын цаасны комбинат гэдэг юм байна. Энд тэндгүй шоо дөрвөлжилж хураачихсан мод, энд ч вагоноор ачаа буулган, тэнд ч машинаар юм зөөж, ажил хөдөлмөр буцалсан газар байна. Тэр бүхний нэгээхэн хэсгээр хэдүүлээ оръё.

	Цаасхан — Оюун түлхүүр бид хоёр, бэлтгэн нийлүүлэх хэсэг дээр ирчхээд байна. Энд юуны өмнө уулнаас татаж авчирсан модыг төрөл төрлөөр нь ангилдаг юм. Дараа нь холтсыг нь хуулж үйлдвэрт шилжүүлэхэд бэлэн болгодог.

	Оюун түлхүүр — Цаасхан минь ээ, энэ хураалттай чинь ямар ямар мод байгаа юм бэ?

	Цаасхан — Үүнийг гацуур гэдэг юм. Түүнийг нарс гэдэг юм, тэр үрүү байгааг жодоо гэдэг юм.

	Оюун түлхүүр — Чамайг дандаа шилмүүст модоор хийдэг юм уу?

	Цаасхан — Хаанаас даа, навчит модоор бас хийж болно шүү дээ. V?

	Оюун түлхүүр —  Тэгээд шилмүүст мод, навчит мод хоёрын чухам аль нь сайн бэ?, 

	Цаасхан — Шилмүүст мод нь арай илүү, ялангуяа гацуур бол бүр ч сайн цаас үйлдвэрлэхэд хамгийн тохиромжтой мод.

	Оюунтүлхүүр — Тэгвэл навчит модноос чухам ямар модыг хэрэглэдэг юм бэ?

	Цаасхан — Хус юм уу улиангар хоёрын алинаар нь ч үйлдвэрлэж болно.

	Оюун түлхүүр — Энэ нэг овоолоостой чинь юу вэ?

	Цаасхан — Үүнийг чинь сүрэл гэдэг юм...

	Цаас биднийг үйлдвэрлэдэг гол түүхий эдийн нэг.

	Оюун түлхүүр — Энэ юу вэ, цаасхан?

	Цаасхан —  Энэ бол маалингын иш, тэр бол цагаан будааны иш, энэ бол төмсний иш...

	Оюун түлхүүр — Эднийг бас л хэрэглэх үү?

	Цаасхан— Яриа юу байх вэ

	Оюун түлхүүр— Тэгэхээр цаасхан чамайг чинь гацуур нарс, жодоо, хус, улиангар модноос гадна бас маалинга цагаан будаа, төмсний иш зэргээр хийж бүтээдэг байх нь ээ дээ?

	Цаасхан—  Тийм ээ! Энэ бүхэн бол миний бие цогцос, махбод болж байгаа юм. Эд бол намайг үйлдвэрлэхэд хэрэглэгддэг гол түүхий эд шүү дээ. Үүнээс гадна бас туслах түүхий эд гэж бий.

	Оюун түлхүүр — Тэр туслах чанарын түүхий эд гэдэгт чинь юу юу ордог юм бэ?

	Цаасхан — Цавуу, будаг, шохой зэрэг бусад зүйлс үүнд хамаарагдана.

	Оюун түлхүүр — Эд чинь ямар үүрэг гүйцэтгэдэг вэ? 

	Цаасхан— Цавуу бол юм амархан уусгахгүй байлгах үүрэгтэй байхад, будаг бол олон янзын өнгөтэй болгох,  шохой жигд толигор, цагаан өнгөтэй бас нягтруулах зэргээр тус тусдаа үүрэг гүйцэтгэж байна.

	Оюун түлхүүр — Цаасхан минь! Чамд тун их баярлалаа.

	Цаасхан—  Зүгээр, зүгээр мэдэх юмаа би харамгүй ярина. Та бүхний хүсэлтийг хүлээж авахад бэлхэн байна. Та дараа шууд манай цаасны үйлдвэр дээр хүрээд ирээрэй.

	 

	ОЮУН ТҮЛХҮҮР ХЭВЛЭЛХҮҮ ХОЁР ҮСЭГЛЭЛХЭНТЭЙ ЯРИЛЦСАН НЬ

	 

	Оюун түлхүүр — Бичиг үсгийн гарал үүслийн түүхийг хэлж өгөхийг хүссэн бидний асуултад Хэвлэлхүү, Үсэглэлхэн нар хариулна. Одоо та нарт Үсэглэлхэн хэрхэн анх төрсөн тухай эхлээд ярья. Хүүхдүүд та нар манай Үсэглэлхэнийг таньж байгаа биз дээ.

	Од багийн баатрууд бүүр ч андахгүй. Үсэглэлхэн та нарыг анх сургуульд ороход чинь угтан уулзаа биз дээ. Сар, дөл багийнхан ч ялгаагүй мөн л санацгааж байх ёстой. Тэд «Үсэглэлхэн»-г уншиж чаддаг болмогцоо, үсэглэлийн баяраа хийж, Үсэглэлхэнээ үдэцгээж байсан цагаа мартаагүй биз дээ.

	Тэр Үсэглэхэн чинь? одоо энд хүрэлцэн ирээд байна. За Үсэглэлхэнтэйгээ уулзацгаа.

	Үсэглэлхэн— Анд олон багачууд минь сайн байцгаана уу? Хичээл номдоо онцлон суралцаж, хийж бүтээхдээ гарамгайлж байгаад чинь Үсэглэлхэн би үнэн сэтгэлээсээ баярлаж байдаг.

	А, Б, авиа таниулж, түүнээ нийлүүлж үе болгон, үе нийлүүлж үг бүтээлгэж, үг нийлүүлж өгүүлбэр бүтээлгэн уншиж бичиж чаддаг болгосондоо Үсэглэлхэн би баярлаж явдаг. Үсэглэлхэн миний өчүүхэн туст үнэлж, «Эрдэм ухааны түлхүүр» гэж өргөмжлөн хаа хэзээ ч ярьж явдагт чинь бүх Үсэглэлийнхний өмнөөс, багачууд та нартаа талархлаа дэвшүүлье!

	Оюун түлхүүр — Үсэглэлхээн! Чи өөрийнхөө үүсэл

	Оюун түлхүүр хөгжлийн тухай манай хүүхдүүдэд ярьж өгөөч!

	Хэвлэлхүү — Тэгээч дээ! Үсэглэлхэн минь! Чиний өвөг эцэг чинь хаана анх төрсөн юм бэ?

	Үсэглэлхэн— Оюун түлхүүр Хэвлэлхүү хоёр минь жаахан хүлээ л дээ! Би одоохон ярьж өгье! Жаахан бодъё. Би бодохгүй ярих тун дургүй шүү. Бодохгүй ярих гэдэг бол үсгээ танихгүй уншдаг хүүхэд л гэсэн үг шүү дээ. Үсгээ таньж мэдээгүй хүүхэд худлаа уншдаг бол бодолгүй ярих гэдэг худал хэлэх гэсэн хэрэг, тийм үү? Оюун түлхүүр — Ёстой тийм.

	Хэвлэлхүү— Тун зөв.

	Үсэглэлхэн— Би та хоёрынхоо асуултад одоо хариу өгье. Миний өвөг эцгийнхний өлгийг Финик гэдэг. Учир нь Финик гэдэг нутаг оронд амьдарч байсан юм гэнэ билээ.

	Оюун түлхүүр — Хэдий үед төр финикүүд гэгч чинь амьдарч байсан байх вэ?

	Үсэглэлхэн— Оюун түлхүүр минь! Тэр бол маш эрт, манай эриний өмнөх 10 дугаар зууны үед юм гэнэ билээ.

	Хэвлэлхүү— Грекчүүд, финикчүүдээс үсэг авч бичигтэн болсон гэж үнэн үү?

	Үсэглэлхэн— Тэр үнэн! Жинхэнэ авианы бичгийг, өөрөөр хэлбэл эгшиг, гийгүүлэгч бүх авиаг тусгайлан тэмдэглэх үсгийг финикийн цагаан толгойн үндсэн дээр эртний грект манай эриний өмнөх 6-7 дугаар зууны үед зохиосон юм.

	Оюун түлхүүр — Үсэглэлхээн! Грек цагаан толгойн үндсэн дээр латин үсэг зохиогдсон гэж хэд хэдэн хүн надад ярилаа. Энэ үнэн үү?

	Үсэглэлхэн— Үнэн, үнэн. Бас грек цагаан толгойн үндсэн дээр эртний славян үсэг зохиогдсон юм.

	Хэвлэлхүү— Славян үсгийн цагаан толгой орост нэвтрэн 18 дугаар зууны эхэн хүртэл хэрэглэгдэж байсан юм уу?

	Үсэглэлхэн— Тийм, тийм! 18 дугаар зууны эхэн хүртэл славян үсгийг орост хэрэглэж байсан юм. Нэгдүгээр Петр хааны үед тэр славян бичгийн үндсэн дээр иргэний цагаан толгойг зохиосон гэдэг юм.

	Оюун түлхүүр — Үсэглэлхээн! Тэр славяны бичиг үсэг чинь бидний одоогийн хэрэглэж байгаа үсэг бичиг мөн үү?

	Үсэглэлхэн— Мөн, мөн! Оюун түлхүүр минь. Мянга гаруй жилийн өмнө Крилла Мефодий гэдэг хоёр Болгар номч багш зохиосон түүхтэй.

	Хэвлэлхүү— Үсэглэлхээн. Эртний Семит гэдэг улс финикчүүдээс бичиг үсэг авч хэрэглэсэн юм гэдэг, тийм үү?

	Үсэглэлхэн— Тийм тийм! Эртний семитчүүдээсгаралтай бичиг үсэг дорно дахинд Арамейчуудаар дамжин дэлгэрсэн түүхтэй гэдэг юм. 8 дугаар зууны үед согдууд бичиг үсгийг арамейчуудаас дам авч хэрэглэжээ. Согд цагаан толгойн дараа уйгур аймгууд үсэгтэй болжээ. Уйгураас монголчууд бичиг Оюун түлхүүр үсэг авч хэрэглэсэн байна.

	Оюун түлхүүр — Одоо бидний хэрэглэж байгаа бичиг үсэг Криллийн цагаан толгойн үсэг нь үү, аль эсвэл уйгур бичиг нь үү?

	Үсэглэлхэн — Оюун түлхүүр минь! Чи сайн ялган салгаж ав. Монголчуудын хуучин хэрэглэж байсан хуучин бичиг бол уйгураас гаралтай бичиг болно. Харин одоогийн хэрэглэж байгаа бичиг үсэг бол Криллийн цагаан толгойноос гаралтай. Манай улсад 1941 оноос эхлэн Криллийн цагаан толгой дээр үндэслэн зохиосон орос цагаан толгойн үсгийг авч хэрэглэсэн түүхтэй. Одоо учрыг нь ойлгов уу?

	Оюун түлхүүр — Ойлголоо. Үсэглэлхэн минь!

	Хэвлэлхүү— Үсэглэлхэн! Чи бидэнд анх хүмүүс номыг хэрхэн бүтээсэн тухай ярьж өгөхгүй юу?

	Үсэглэлхэн— Хэвлэлхүү минь! Би чиний хүсэлтийг гүйцэтгэхэд болох байна.

	Ганцхан одоо над зав алга. Би дараа ярьж өгөмз.


ОЮУН ТҮЛХҮҮР АНХНЫ НОМЫН ТУХАЙ СУРВАЛЖИЛГА ХИЙСЭН НЬ

	 

	Бидний өмнө маш олон захиа байна. Түүнээс танилцуулъя!

	«Сайн байна уу? Оюун түлхүүр, Үсэглэлхэн, Хэвлэлхүү нар аа! Бид та нарын сонирхолтой яриаг сонсож үргэлж шинэ зүйл, шинэ юм мэдэж авч байдаг.

	Одоо анх номыг юун дээр эхлэн бичиж хэвлэсэн тухай ярьж өгөхийг хүсье.

	Хэнтийн Дадал сумын дунд «сургуулийн сурагч Батбаяр» гэжээ.

	Үсэглэлхэн— Сонирхолтой захиа байна. Батбаярын энэ асуултад манай ярианд оролцож байгаа Хэвлэлхүү хариу өгнө. За Хэвлэлхүү минь, яриагаа эхэл дээ!

	Хэвлэлхүү— Сайн байцгаана уу, бяцхан найз нар аа! Би та нарын нэг адил анхны ном анх хэзээ хэрхэн, яаж хэвлэгдсэн юм бол? гэж мэдэхийг их хүсдэг байлаа. Тэгээд Оюун түлхүүр, Үсэглэлхэн нараас асуудаг ч байв аа. Гэтэл тэд маань чи тэр тухай мэдэхийг хүсвэл «Юм юмнаас», «Ертөнцийн гайхамшигт сонин зүйлс», «Мэргэн багшийн намтар», «Түм буман яагаад вэ?»гэх зэрэг ном уншихыг зөвлөлөө.

	Би нөхдийнхөө зөвлөсөн ёсоор тэр бүх номыг уншлаа. Тэдгээр номд миний эрж хайж байсан асуултад хариу өгөхөөр өдий төдий зүйл нийтлэгдсэн байна. Ном бол үнэхээр бид бүхний дотно нөхөр, мэргэн зөвлөгч юм.

	Одоо та нарт номоос олж мэдсэн зүйлээсээ яръя! Анхааралтай чагнаарай!

	Цагаан толгой буюу Үсэглэлхний өвөг дээдсийг анх төрж байх эрт дээр цагт цаасны зүйлийг хүн анх мэддэггүй байжээ. Тэр үед цаасыг орлуулан чулуу, мод, шавар, хүлэр, хүрэл, дал модны навч, яс, үйс зэрэг зүйлсийг хэрэглэдэг байжээ. 

	Нэн эртний Мисир буюу Египетчүүд бичгээ папирус дээр бичдэг байжээ.

	Оюун түлхүүр — Хэвлэлхүү минь чи тэр папирус гэдэг зүйлийнхээ тухай ярьж өгөөч!

	Хэвлэлхүү— Папирусын тухай Үсэглэлхэн сайн мэднэ. Үсэглэлхнээр яриулъя!

	Үсэглэлхэн— За тэгье! Би тэр папирус гэдгийг чинь тайлбарлаж өгье.

	Папирус гэдэг бол ургамал. -Энэ нь Өлөнгийн язгуурын олон наст өвслөг ургамал бөгөөд Грекчүүд тэрхүү ургамлыг «Папирус» гэж нэрлэдэг юм.

	Папирус бол 4-5 м өндөр ургадаг. Шулуухан иштэй, навч нь маш өргөн дэлбэгэр, нэг газар маш шигүү ургадаг. Барагцаалахад нэг дор 100 хүртэл бөөнөөрөө ургадаг үзэсгэлэнт сайхан ургамал юм. Энэ ургамлын эх орон нь Африк, эрт дээр цагт Египет хавийн гол мөрөн, нуурын эрэг хавиар элбэг ургадаг байжээ.

	Эрт дээр үед, хүмүүс уул папирус гэдэг ургамлын ишийг нимгэн нимгэнээр хуудас болгон зүсээд хэд давхарлан нааж гутал хувцас хийх, орон гэрээ дулаалах зэргээр хэрэглэдэг байжээ. Бас хүний оюуны замыг нээгч номын дэвсгэр үйлдэж байсан түүхтэй байна. Папирусан дээр бичиж бүтээсэн ийм номыг Оюун түлхүүр үзсэн байна. Тэр тухайгаа бидэнд ярьж өгөхгүй юу?

	Оюун түлхүүр — За тэгье. Бид зуныхаа амралтаар номын ордуудаар аялцгаасан юм. Тэгэхдээ тэр папирус дээр бичсэн олон номыг нүдээр үзсэн билээ. Жишээ нь Нидерланд улсын Лейдений музейд манай эриний өмнөх 1300-аад оны үед бичигдсэн эртний Египетийн боолын бослогын тухай ном хадгалаастай байхыг үзсэн. Бас Английн Лондон , хотод байдаг Британы музейд, эртний Египетийн тооны ухааны дурсгал бичиг бас папирус дээр бичигдсэн байна билээ, Зөвлөлт Холбоот Улсын Ленинград хотын Эрмитаж гэдэг музейгээр очиход бас папирус дээр бичсэн ном байхыг олж үзсэн. Энэ мэт папирус дээр бичсэн анхны номуудыг сурвалжлан хайхад, хааны зарлиг, бөө, төлөгч нарын шүлэг зохиол, тоо бодлого, одон орны судлалын олон ном зохиол бичигдсэн байдаг юм байна билээ.

	Энэ удаагийнхаа яриаг үүгээр төгсгөе! Дараагийн ярианд папирус хэмээх ургамлын навчин бичгийн дэвсгэрийг хүмүүс хэрхэн цаасаар сольж ном эрдмийг дэлгэрүүлсэн тухай өгүүлнэ.

	 

	ОЮУН ТҮЛХҮҮР ЦААСНЫ ҮЙЛДВЭР ДЭЭР ОЧСОН НЬ

	 

	Оюун түлхүүр — Хүүхдүүд ээ! Цаасхан бид хоёр хаа уулзахаа тохиролцсон билээ. Та нар санацгааж байна уу? Цаасхан бид хоёр цаасны үйлдвэр дээр уулзъя гэж болзсон шүү дээ. Тэр ёсоор би одоо Зөвлөлт Холбоот Улсын Кама голын дэргэд оршдог цаасны комбинатад хүрч ирчхээд байна.

	«... Кама. Цаасны комбинат» гэсэн хаягтай, хөл хөдөлгөөн ихтэй хаалгаар ормогц, жижүүр нь бололтой нэг хүн угтан хүрч ирэнгүүтээ

	Жижүүр— Та хэнтэй уулзах гэж явна вэ?

	Оюун түлхүүр — Би Цаасхантай уулзах гэж явна...

	Жижүүр— Та хаанаас яваа, хэн гэгч вэ?

	Оюун түлхүүр — Би Монголоос явж байна. Намайг

	Оюун түлхүүр гэдэг.

	Жижүүр— Уучлаарай та, би таныг таньсангүй. Цаасхан маань танд энэ нэг зурвасыг орхисон юм. Хэрэв таныг ирвэл өгөөрэй гэсэн. Би үйлдвэрийн инженертэй таныг уулзуулъя. Та наанаа хүлээзнэж байгаарай.

	Оюун түлхүүр — За тэгье. Би хүлээзнэе.

	Уншигч минь ээ! Та нар намайг хаана оччихоод байгааг мэдэж байгаа шүү дээ. Тэгэхлээр би та нартаа, Цаасханы бичиж орхисон зурвасыг уншиж сонсгохыг хүсэж байна. Та нар ч чухам юу гэж бичээ бол гэж шохоорхож байгаа байх. Тэр зурвас бичигт ингэж бичжээ:

	«Сайн байна уу? Оюун түлхүүр ээ!

	Над яаралтай чухал ажил гарсан учир чамайг хүлээж чадсангүй. Уучлаарай!

	Оюун түлхүүр ээ, чи манай үйлдвэрийн инженертэй уулзаарай! Би тэр хүнд бүгдийг захиж хэлсэн. Тэр хүн чамайг үйлдвэрийн бүх дамжлагатай нэгд нэгэнгүй танилцуулах болно. Баяртай, Цаасхан» гэжээ.

	Эрхэм нөхөд минь, түр хүлээзнээрэй! Саяны хүн маань нэг хүнтэй ирж яваа харагдана. Лав нөгөө инженер нь мөн байх.

	Жижүүр — Тантай уулзах гэсэн хүн энэ байна. Инженер — Сайн байна уу, Та. Намайг инженер Попов А. Б гэдэг.

	Оюун түлхүүр — Намайг Оюун түлхүүр гэдэг. Тантай уулзаарай гэж цаасханы хэлсэн ёсоор би ирлээ.

	Инженер — Тийм! тийм, Энэ тухай Цаасхан надад ярьж байсан юм. Өөрөө тусгай ажилтай байгаа. За одоо хоёулаа манай үйлдвэрээр оръё.

	Оюун түлхүүр — Инженер гуай! Тэгэхлээр би ганцаараа биш, би олон нөхөдтэйгөө танай үйлдвэрийн ажиллагааг үзэхээр ирсэн.

	Инженер— Маш сайн байна. Би их баяртай байна.

	Оюун түлхүүр — Танай үйлдвэрт цаас үйлдвэрлэдэг хэдэн төрлийн машин ажилладаг вэ?

	Инженер— Манайх цаас үйлдвэрлэхдээ хоёр төрлийн машин хэрэглэдэг юм. Нэг нь энэ машин. Үүнийг дугуй шүүрт гэдэг юм. Нөгөө нь тэр машин. Түүнийг урт буюу хавтгай шүүрт гэдэг юм.

	Оюун түлхүүр — Юугаар нь тэгж дугуй шүүрт, урт шүүрт гэж хоёр ангилдаг юм бэ?

	Инженер — Шүүрнийх нь байдлаар тэгж ангилдаг юм. Өөрөөр хэлбэл цаас зулалтынх нь байдлаар...

	Оюун түлхүүр— Зулалт гэгч чинь чухам юу юм бэ?

	Инженер— Зулалт гэгч юу болохыг таниулж болно. Юуны өмнө хоёул дамжлагуудтайгаа танилцъя.

	Оюун түлхүүр— Цаас үйлдвэрлэхэд бүгд хэчнээн дамжлага дамжиж байж цаас болдог юм бол?

	Инженер— Нийтдээ долоо юм уу, найман дамжлага дамждаг юм. Одоо бид хоёр анхных нь дамжлага дээр ирчхээд байна. Энэ цех бол модны холтсыг нь хуулж авдаг, дамжлага.

	Оюун түлхүүр — Ингэж холтсыг нь авсан модыг дараа нь яах вэ?

	Инженер — Хэсэг, хэсэг болгож хөрөөднө. За харж байна уу? Саяын хөрөөдсөн модоо энэ машинаар хигж, үртэс болтол нь няцална.

	Оюун түлхүүр — Үрдэс болтол нь няцалснаа дараа нь яах вэ?

	Няцалсныхаа дараа үртсээ шигшиж, наанги нунтгаа их хэмжээний усаар зуурна..

	Цаас яахлаараа гялгар болдог, яахаараа олон янзын өнгөтэй болчихдог юм бэ?

	Та тун чухал зүйл асуулаа. Хэрэв цаасанд өнгө оруулах буюу гялгар бөгөөд ямар нэг зүйл уусдаггүй болгоё гэвэл, яг энэ хоёрдугаар үед нь шаардагдах хэмжээний будаг, шохойлог бодис, цавуу болон бусад найрлагыг хольдог юм. Зуурах ажиллагааны дараа нөгөө таны түрүүчийн асууж байсан зулалт хийгдэнэ. Зулалт хоёр янз байна. Энэ шүүрүүдийн зулалтынх нь байдлаас дугуй ба урт шүүрт машин гэж ялгаварлагддаг юм. Одоо учрыг нь мэдэв үү?

	Мэдлээ, мэдлээ! Т За тэгээд зулсан зуурмаг нунтгаа нягтруулах дамжлага руу шилжүүлдэг юм. Дараа нь хатаах дамжлагад дамжуулна.

	Ингээд л дуусах уу?

	Арай болоогүй, огтолгоо буюу ороох дамжлагад шилжинэ. Ингээд л цаас бэлэн болж та бүгдийн хэрэгцээнд очно доо.

	Инженер гуай! Та бүх дамжлагаа дахин бүгдийг тоочихгүй юу? Тэгье, тэгье, манайд ажиллаж байгаа урт дугуй шүүрт машинууд аль аль нь холтослох, хэрчих, нунтаглах, зуурах, зулах, нягтруулах, хатаах, огтлох буюу ороох гэсэн үндсэн 8 дамжлагуудаар ажилладаг юм.

	Оюун түлхүүр — Урт шүүрт тэр машин хэдий хэмжээний цаас үйлдвэрлэх чадалтай вэ?

	Инженер — Урт шүүрт машин минутад ЗОО метр урт, хамгийн өргөн нь 6 м цаасыг үйлдвэрлэдэг юм.

	Оюун түлхүүр — А, энэ дугуй шүүрт?

	Инженер— дугуй шүүрт машин бол 24 цагт буюу нэг хоногт 120 мянган кг, өөрөөр хэлбэл 500 км урт цаасыг үйлдвэрлэж чадна.

	Оюун түлхүүр — Попов гуай, танд их баярлалаа.

	Цаасыг хэрхэн яаж үйлдвэрлэдэг тухайгаа ярьж өгсөнд талархлаа дэвшүүлж, таны цаашдын ажил үйлсэнд чинь их амжилтыг хүсье!

	Инженер— Зүгээр! Их баярлалаа! Та нөхдийн сурлага хөдөлмөрт амжилт хүсье! Хамгаас эрхэмлэн хүсэх нэгэн зүйл гэвэл ингэж их хөдөлмөр цаг зарцуулж байж бүтээдэг Цаасхан, түүний садан төрлийг арвилан гамнаж, аятай гамтай эдэлж хэрэглэж байвал бид бүхэн, манай цаасны үйлдвэрийнхэн цөм баярлах болно.

	Оюун түлхүүр — Таны энэ захиж, зөвлөсөн зүйлийг бид хэзээ ямагт санаж, ажил хөдөлмөр амьдралдаа хэрэгжүүлж чадахаа илэрхийлье.

	Цаасхан төрөл садангуудаа Оюун түлхүүрт танилцуулсан нь

	Оюун түлхүүр — Багачууд аа! Та нар Цаасханыг танина шүү дээ! Цаасханы ах дүүс садан төрлийг мэдэх үү? Хэрэв мэдэхгүй бол, хэн хэн гэгч ах дүүс нь хаа юу хийдэг, ямар мэргэжилтэй болохыг нь мэдэж авцгаая!

	Цаасхан — Хүүхдүүд ээ! Та нар намайг андахгүй сайн танина биз дээ. Би Цаасхан байна.

	Бид ах дүүс долуул улс. Би гурван ах, гурван дүүтэй. Их ахыг хэвлэлийн цаас, дунд ахыг бичгийн цаас, бага ахыг техникийн цаас гэдэг юм. Том дүүг боодлын цаас, дунд дүүг шахмал цаас, бага дүүг чимэглэлийн цаас гэдэг юм.

	Оюун түлхүүр — Цаасхаан! Танайхны нэр чинь ямар сонин юм бэ?

	Цаасхан— Тийм байж ч болно шүү.

	Оюун түлхүүр— Танайхны ахан дүүс чинь хаана хаана юу хийдэг улсууд байна даа!

	Цаасхан — Манайхны ах дүүс тэнд гэх тэмдэггүй, энд гэх эзэнгүй хаа хааяа гүй тарцгаасан улс байдаг юм.

	Оюун түлхүүр — Цаасхан минь ээ! Чи бидэнд ахан дүүсийнхээ хэн нь чухал, ямар зантай, юу голдуу хийдэг тухай танилцуулж өгөхгүй юу?

	Цаасхан — Тэгье тэгье! Манайхан ч дор бүрдээ нэг голлосон мэргэжилтэн улс шүү. Дунд ах бичгийн цаас бол бараг насаараа бичиг хэргийн алба хааж байгаа хүн. Дунд ахыг танихгүй хүн ч гэж бараг байхгүй.

	Онцлог нь нэлээд цавуулаг чанартай. Тийм учраас бэхээр юм бичихэд нүүж уусдаггүй шүү дээ.

	Бага ах техникийн цаас бол маш их нимгэн, их тунгалаг, цаана нь тавьсан зүйл тов тод харагддаг. Элдэв зураг хөрөг хуулбарлах, нарийн хэмжигдэхүүн бүхий зүйлийн төсөл зургийг зурахад үргэлж оролдож байдаг юм. Техникийн цаас бол элдэв эд юмсыг зэврэх, гэмтэхээс хамгаалдаг юм.

	Оюун түлхүүр — Техникийн цаасан дээр яагаад нарийн хэмжигдэхүүнтэй зүйлийг ч зурдаг юм бэ?

	Цаасхан- Техникийн цаас бол агшиж сунадаггүй чанартай учир хэмжигдэхүүнийг нарийн хадгалж чадна. Одоо хэний тухай ярих вэ?

	Оюун түлхүүр — гурван дүүгийнхээ тухай яриа ч!

	Цаасхан— За тэгье. Том дүү боодлын цаас бол их тэсвэр хатуужилтай, эдэлгээ маш сайн даадаг. Барагтай бол урагддаггүй, боосон зүйлээ элдэв исэлдэл, гэмтлээс үргэлж хамгаалж байдаг. Хоршоо худалдааны байгууллагад бараг нэг насаараа ажиллаж яваа юм даа!

	Дунд дүү шахмал цаасыг хүмүүс картон гэж нэрлэдэг юм. Хамгийн наад захын жишээг дурдахад хүүхэд багачуудын хэрэглэдэг бүх ном зохиолын хавтас бол шахмал цаас.


Бага дүүг чимэглэлийн цаас гэж нэрлэдэг юм. Зарим хүмүүс торгон цаас ч гэж нэрлэцгээж л байдаг. Торгон цаасыг гоёл чимэглэлийн элдэв зүйлс хийх, ил захидал, марк хэвлэх, бэлгэ дурсгалын зүйл хийхэд их өргөн хэрэглэдэг юм. Насныхаа ихэнхийг урлаг соёлын байгууллагуудаар л ажиллаж байгаа юм даа.

	Оюун түлхүүр — Цаасхан минь! Чи чинь их ахтайгаа биднийг танилцуулсангүй шив дээ! 

	Цаасхан— Нээрэн их ахаа мартаж орхичхож.

	Манай их ах ч ёстой өндөр боловсролтой, их мэдлэгтэй, олон талын мэргэжилтэй дээ. Оюун түлхүүр ээ! Ер нь хоёулаа одоо их ахынхаар очъё.

	Оюун түлхүүр— Хаана байдаг юм бэ?

	Цаасхан— Улсын хэвлэлийн комбинат дээр хүрээд л очвол уулзах нь тэр!

	Цаасхан— Багачууд аа! Оюун түлхүүр бид хоёр Д. Сүхбаатарын нэрэмжит улсын хэвлэлийн комбинат дээр ирчихээд байна.

	Оюун түлхүүр — Цаасханы их ах хэвлэлийн цаас гэгчтэй та нарыг танилцуулах гэж байна. За Хэвлэлийн цаас гуай хүрээд ирлээ.

	Хэвлэлийн цаас — Намайг хэвлэлийн цаас гэдэг. Би Цаасханы хамгийн том ах нь. Хэвлэлийн комбинатад ажилладаг. Гол мэргэжил маань гэвэл хэвлэлийн мэргэжил дээ. Би та нарын унших бичиг, тоо бодлого, түмэн бодис, түүх, газар зүй, хими, физик гээд л төрөл бүрийн сурах бичгүүдийн чинь дэвсгэр болдог л доо. Бас Оюун түлхүүр, Залгамжлагч, Пионерын үнэн сонин зэрэг сэтгүүл, сониныг над дээр хэвлэдэг. Би мэргэжил мэдлэгээ дээшлүүлэх гэж үргэлж санаа тавьж явдаг олон шавь нартай. Тэд нарынхаа заримтай нь танилцуулахад:

	Офсетийн цаас гэдэг нэг шавь бий. Энэ маань гол төлөв зураг ихтэй ном хэвлэхэд голлож ажилладаг. Яагаад гэвэл нэлээд цавуулагтай цаас. Бас өндөр хэвлэлийн цаас гэж бий. Энэ цаас бол цавуу үгүй учир гол төлөв сонин хэвлэхэд зориулагддаг юм. Гүн хэвлэлийн цаас гэж бий. Энэ бол уусгах чанартай байдаг. Ийм учраас гэрэл зураг, олон нийлмэл өнгийн зураг бүхий зүйлийг түүн дээр хэвлэнэ.

	Оюун түлхүүр — Хэвлэлийн цаас гуай танд болон

	Цаасханд тун их баярлалаа!

	 

	ОЮУН ТҮЛХҮҮР ДЭВТЭРХЭН ХОЁР

	 

	Оюун түлхүүр — Одоо та нарыг Цаасханы сайн нөхөр Дэвтэрхэн гэгчтэй уулзуулна.

	Дэвтэрхэн— Багачууд аа, би Дэвтэрхэн чинь байна. Та нар намайг мэднэ биз дээ. Би та нарын эрдэм ном сурахад чинь ямагт тусалж байдаг шүү дээ. Дэвтэрхэн би хэчнээн аз жаргалтай амьдардаг гэж санана.

	Оюун түлхүүр — Ёстой зөв! Өөр юугаар бахархах юм бэ? Дэвтэрхэн чи бол зөвхөн Цаасханы сайн нөхөр төдийгүй, бүх хүн төрөлхтөн, ялангуяа, хүүхэд багачууд бид бүхний сайн нөхөр. Яагаад гэвэл бид бүхнийг тоо бодох, бичиг бичих, зураг зурахад хэзээ ямагт хэрэглэгдэж байдаг.

	Дэвтэрхэн— Оюун түлхүүр чиний магтаалыг сонсоход урамтай байна. Одоо өөр зүйлийн тухай ярилцъя! Найз аа, чи миний удам судрыг мэдэх үү?

	Оюун түлхүүр— Мэдэлгүй яах вэ? Эрт цагт Грекчүүд чамайг «Тетра» гэдэг байсан биз дээ. Тетра гэдэг үг бол дөрөв гэсэн утгатай үг байсан юм гэдэг. Яагаад гэвэл тэр үед Дэвтэрхэн чи дөрвөн хуудастай байсан юм гэнэ билээ.

	Дэвтэрхэн— Чи яаж миний түүхийг ийм сайн мэддэг болсон юм бэ?

	Оюун түлхүүр — Би энэ бүгдийг номоос л мэдэж авсан юм. Хөөе, Дэвтэрхэн минь, чиний найзууд чинь чамд захиа ирүүлдэг үү?

	Дэвтэрхэн— Ирүүлэлгүй яах вэ. Үргэлж надтай харилцаатай байцгаадаг юм. Найзууд маань хэнд ямар баяр хөөр болсон, хэнд ямар мартагдашгүй үйл явдал тохиолдсон, тэр бүгдийг бичих нь бичиж, ярих нь ярьдаг юм.

	Оюун түлхүүр — Манай багачуудад тэдний бичсэн зарим захидлаас нь уншиж сонсгохгүй юу?

	Дэвтэрхэн— Бололгүй яах вэ? Дуртай зөвшөөрнө. Саявтархан би Ташуу шугамт, Дөрвөлжин шугамт хоёроосоо захиа аваад байна. Энэ хоёр чинь миний хамгийн дотнын найзууд. Тэр хоёрынхоо ирүүлсэн захиаг задалж уншъя! Ташуу шугамт ингэж бичжээ. «Биднийг дэвтрийн үйлдвэрээс үдэж мордуулснаас хойш тун ч их аялал хийж эцэст нь Улаанбаатар хотод хүргэж өглөө. Одоо би нийслэлийн 33 дугаар дунд сургуульд ажиллаж байна. Намайг Одмаа гэгч хүүхэд өмчлөн авч ариг гамтай арчлан эдэлж байна. Одмаа миний нүүр хавтсан дээр «Баатар хот Москвагийн нэрэмжит 33 дугаар сургуулийн 1-ийн А. Хэл бичгийн хичээл Сурагч Л. Одмаа» гэсэн хаяг бичив. Тэгээд тэр намайг халтар болчих вий, урж үнгэгдчих вий гэж үргэлж санаа тавьж байдаг.

	Миний хуудсуудыг хүртэл эргүүлэхдээ зөөлөн гар хүрдэг. Намайг ширээн дээр тавихаасаа өмнө цагаан цаас буюу сонин дэлгэх, эсвэл ширээгээ арчиж цэвэрлэдэг. Түүгээр ч барахгүй миний хуудсанд бичсэн зүйл нь нэг ч алдаагүй цэвэрхэн. Иймээс багш нь «онц сайн» гэсэн дүнгүүдийг ярайтал нь тавьдаг болохоор хүн бүхэн намайг үзэх хүсэлтэй байна. Саявтархан манай сургууль дээр «Хамгийн цэвэрхэн дэвтэр» гэсэн үзэсгэлэн байгуулахад би шалгарч оролцлоо. Энэ бол миний амьдралд тохиолдсон хамгийн баяртай үе. Та бүхнээс хариу захиа хүснэ. Манайхан хаана хаана ямар шуу явцгааж байна вэ? Манайханд цөмд нь мэнд хүргээрэй.

	Та бүхнийг хүндэтгэн ёсолсон Ташуу шугамт» гэж бичсэн байна. Энэ захиа ямар санагдаж байна, Оюун түлхүүр ээ!

	Оюун түлхүүр — Их сайхан захиа байна. Ташуу шугамт маань овоо яваа юм байна. «Эзэн нь юмаа, эрэг нь усаа» гэдэг үг тун зөв юм даа. За одоо Дөрвөлжин шугамтын захиаг уншиж өгөөч!

	Дэвтэрхэн— За тэгье. Дөрвөлжин шугамт ингэж бичжээ. «Сайн байна уу? Дэвтэрхэн минь! Би та нартаа захиа бичилгүй нэлээд удчихжээ. Муу найз чинь тун хэцүү хүнд байдалтай байна. Би бусад нөхдийнхөө адил сургуулийн босго алхаж, шинэ хичээлийн жилийн анхны хонхоор олон арван аавын хүү, ээжийн охидтай эрдэм номын үүдийг татсан билээ. Энэ үеэс эхэлж Одхүү гэгч нэг жаалтай танилцаж түүнийг суралцахад нь туслах гэж бодлоо. Гэтэл одоо болтол муу найз нь ямар хичээл тэмдэглэх үүрэгтэйгээ мэдэхгүй явна. Над дээр тоо ч бодох юм, зураг ч зурах юм, үсэг ч бичих юм. Над одоо болтол нэр ус ч оноож өгөөгүй л байна.

	Муу найзын чинь арын хавтас аль хэдийн алга болчихсон. Хаа явааг бүү мэд. Заримдаа цаасан сум хийж харвах гээд хуудаснаас минь ураад авчихдаг. Муу найз чинь анхан 12 хуудастай дэвтэр шиг л дэвтэр байсан бол одоо ... хагас дутуу, халтар цоохор, дөрөвхөн хуудастай болчхоод явж байна.

	Яаж та нөхдийнхөө барааг хардаг юм билээ. Муу найз чинь та нартайгаа уулзаж ч бараг чадахгүй нь шиг байна даа! Нэг бол галд түлэгдэж, үгүй бол хог дээр хаягдах байх. Энэ бүх зовлонгоос муу найзаа гэтэлгэхийг гүнээ хүсэн энэ захиаг та бүхэндээ бичлээ.

	Ёсолсон чиний сайн нөхөр дөрвөлжин шугамт» гэжээ. За юу бодогдож байна даа найз аа!

	Оюун түлхүүр — Тун хэцүү, зовж зүдэрч яваа юм байна даа!

	Дэвтэрхэн— Тийм байна. Энэ хүнд зовлонгоос нь яаж салгах вэ? 

	Оюун түлхүүр— Ямар ч л гэсэн галд түлэгдэх, хог дээр хаягдчихаас нь өмнө Дөрвөлжин шугамтад тусламж түргэн үзүүлэх хэрэгтэй.

	Дэвтэрхэн— Маш зөв! Үүний тул яах хэрэг вэ?

	Оюун түлхүүр— Дөрвөлжин шугамтыг эзэмшиж байгаа Одхүүд захиа бичье.

	Дэвтэрхэн— Ганц Одхүү биш шүү дээ! Одхүү шиг дэвтэр номоо тун хайр гамгүй эдэлдэг жаалууд бишгүй бий. Тэднээс яаж нөхдөө аврах хэрэгтэй вэ?

	Оюун түлхүүр— Одхүү шиг тийм хүүхдүүд хөдөлмөр гэгч юу болохыг мэддэггүйн харгайгаар тэгж байгаа юм. Иймээс Дэвтэрхэн та нарыг бүтээхэд, хүмүүс хэчнээн их хүч хөдөлмөр зарцуулдаг болохыг ойлгуулах хэрэгтэй гэж бодож байна.

	Дэвтэрхэн— Маш зүйтэй санал байна. Иймээс хичээл тараад, дараа юм уу, эсвэл амралтаараа дэвтрийн орноор жуулчилцгаая.

	 

	ОЮУН ТҮЛХҮҮР ДЭВТРИЙН ОРНООР ЖУУЛЧИЛСАН НЬ

	 

	Оюун түлхүүр — Дэвтэрхэн бид хоёрын суусан онгоц, Пенза хотод буулаа.

	Дэвтэрхэн— Одоо бид та нартаа ялангуяа Одхүү мэтийн хайнга хүүхдүүдэд цаас хэрхэн дэвтэр болдог тухай ярьж өгөхөд саадгүй боллоо. Дэвтэрхэн биднийг хийж үйлдвэрлэдэг инженер ч хүрч ирлээ. Энэ хүн та нарт бүгдийг нэгд нэгэнгүй хэлж егнө. Ильин Сегал гэдэг юм.

	Инженер— Хүүхдүүд та нар намайг таних биз дээ. Би та нарт зориулж «сурагчийн сумк» гэдэг номыг бичсэн билээ. Хэрэв тэр номыг уншаагүй бол уншихыг юуны өмнө зөвлөе! Эхлээд та нар дэвтрийн орон гэж алдаршсан манай фабрикаар орцгоо!

	Оюун түлхүүр — Дэвтэрхээн! Энэ ирж яваа галт тэрэг хаашаа явж байгаа юм бэ?

	Дэвтэрхэн — Энэ галт тэрэгнүүд яг чи бид хоёр шиг энэ газрыг зорьж нэгтээгээс гараад одоо хүрч ирж байгаа юм.

	Инженер— Ёстой тийм. Манай дэвтрийн фабрикийн ажил үүнээс л эхэлдэг юм. Хэрэв цаасны фабрик цаасаа үйлдвэрлээд хуйлах буюу хэрчих ажлаар ажлаа дуусгадаг бол манайх хуйлсан буюу хэрчсэн цаасыг нь дахин машинд шилжүүлснээр ажил эхэлдэг юм.

	Оюун түлхүүр— Энэ машиныг юу гэж нэрлэдэг юм бэ?

	Инженер — Нийтэд нь эдгээр машиныг дэвтэрлэх машин гэдэг юм. Дэвтэрлэх машин дотроо цаас шугамдах, хэрчих, нугалах, хавтаслах, үдэх, боох олон төрлийн дамжлагатай байдаг юм.

	Оюун түлхүүр — Яагаад дэвтрийн шугам янз янз байдаг юм бэ?

	Инженер— Энэ амархан! Хэрэв дэвтрийг тоо бодлогод зориулж үйлдвэрлэвэл машин нь цаасыг урдаар босоо дараа нь хөндлөн шугамддаг юм. Хэрэв ахлах насны хүүхдүүдэд зориулбал тууш тууш шугамддаг юм. Харин бага ангийн сурагчдад зориулбал ташуу хоёр буюу гурван шугамаар шугамддаг юм.

	Шугамдсан хуудасныхаа хоёр талд талбайн зай гаргаж шугамдаад дараа нь том хуудсуудаа жижиг болгон хэрчиж, зургаа зургаагаар нь тоолж гаргадаг юм.

	Оюун түлхүүр — Нээрэн ямар сонин юм бэ? Тоо заалгачихсан юм шиг огт алдахгүй байна шүү!

	Дэвтэрхэн— Тэгэлгүй яах вэ! Үүнийг хүн зохиосон юм чинь.

	Оюун түлхүүр — Хавтсыг нь яаж хийдэг юм бэ?

	Инженер— Дэвтрийн хавтсыг бас л машин хийдэг юм.

	Оюун түлхүүр — Таны яриад байгаа дэвтэрлэх машин чинь шугамдах, нугалах, зүсэн нугалах, хавтаслах бүх ажлыг хийх үү?

	Инженер— Тэгнэ. Ганцхан оёж хадаж сураагүй юм. Харин хадах, үдэх ажлыг тусгай үдээсний машинууд хийдэг юм. Чи харж байгаа биз дээ. Хоёр хоёроор нь төмөр утсаар оёод байгаа биз? Тэгээд эцэст нь бэлэн болсон дэвтрийг тавь, тавиар нь багцлан боож хайрцаглаад захиалга бүхий газарт нь очих бичиг сэлтийг наах, тээвэрлэх гээд л өдий төдий ажлууд цааш үргэлжилдэг юм.

	Оюун түлхүүр — Дэвтрийн фабрик ер нь амардаг уу ?

	Инженер — Манай үйлдвэр ер амардаггүй. Өглөөнөөс авхуулаад шөнө болтол ажилладаг юм.

	Та бүхнийг болон, дэлхий дахины олон зуун багачууд хүүхдүүдийг амжилттай суралцан их зүйлийг сурч мэдээсэй гэж боддог учраас ч ингэж амралтгүй ажилладаг юм.

	 

	ОЮУН ТҮЛХҮҮР ХАРАНДААХҮҮ ХОЁР

	 

	Харандаахүү— Би та бүхний дотнын нөхөр Харандаахүү чинь байна. Та нар намайг андахгүй танина биз дээ. Би та нарыг бичиг бичиж, зураг зурахад чинь тусалдаг билээ. Өнөөдөр та нартайгаа номын хуудсан дээр уулзаж байгаадаа баяртай байна. Энэ завшаантай учралыг тэмдэглэж багачууд хүүхэд та нартаа сонирхуулж өчүүхэн би өөрийнхөө намтар түүхээс товч ярих хүсэлтэй байна.

	Би түүхээ элэнц, хуланцынхаа нэлээн дээр үеэс ярих нь зүйтэй байв.

	Харандаа бид анхлан нүүрс байсан юм гэдэг. Тэр цагт хүмүүс дөнгөж гал олоод байсан үе юм байх аа. Эртний хүмүүс элдэв юмны дүрс, тэмдгийг нүүрсээр зурж байжээ. Ингэж бид өөрийнхөө түүхийг нээж, хүмүүсийн дотнын туслагч болж эхэлжээ. Тэр үе бол өнөөгийн бид нар шиг ийм өндөр хөгжилд хүрээгүй цаг аа. Яг л байгальд байсан нүүрс, чулуу, шохой хэвээрээ, модны нүүрс янзаараа байсан хэрэг.

	Цаг үе улирч он жил өнгөрөхөд Ази, Европ дахинд тугалгаар бичдэг болжээ. Ингэж бидний ах үе өөрийн түүхийн шинэ үеийг нээжээ.

	Тугалган үеийнхэн үеэ өнгөрөөж нас буянаа эдлээд өөд болохдоо өөрийнхөө хэрэг үйлсээ залгамжлахыг занар харандаа буюу олонд алдаршсан байдлаар нь итали харандааныханд захиа занаагаа өгч үе залгамжлуулсан түүхтэй.

	Итали харандааныхан тугалган харандааг бодвол арай илүү тод балтай, зураг урлалын дэвсгэр зураас гаргахад хүчин зүтгэж байсан билээ. 

	16 дугаар зууны үеэс бал чулууг хүмүүс ашиглаж, итали харандаа өөрийн үйл хэргээ бал харандааныханд шилжүүлжээ. Энэ үеэс эхэлж эрт үед чулуу чигээр нь хэрэглэж байсан байдлыг өөрчлөн тусгай шавар хольж хэрэглэх болсноор жинхэнэ бал, өнөөгийн биднийг гаргаж авах болж манай үеийнхний түүх эхэлсэн юм. Бидний өвөг дээдсийнхнийг «Хар чулуу» гэж нэрлэж байжээ. Яагаад гэвэл тэр цагт бидний өвөг дээдэс хүмүүст үйлчлэхдээ чулуу хэвээрээ шахуу байсан гэдэг. Тэр цагт эртний Турк овгийнхон манай өвөг дээдсийнхнийг «Караташ» гэж нэрлэн дууддаг байжээ. Одоо ч гэсэн Туркууд «кара-таш» гэж хэлдэг. «Кара» гэдэг нь манайхны хэлээр «хар» гэсэн үгтэй адилхан утгатай үг юмсанжээ. «Таш» гэдэг нь манайхаар чулуу гэсэн үг. Ийм ч учраас хар чулууны удмынхан энэ нэр хүндтэй алдар гавьяатай нэрийг хэзээ ямагт өндөрт өргөн, хайрлан хамгаалж байхыг эрхэмлэдэг билээ. Хүүхдүүд та нар ч гэсэн биднийг хүндэлж, хайрлаж, гамнаж явдаг биз ээ.

	 

	ОЮУН ТҮЛХҮҮР ХАРАНДААХҮҮ ХОЁР ХАР ЧУЛУУ ОВОГТНЫХООР ОЧСОН НЬ

	 

	Харандаахүү— Та нарын дотно нөхөр хар чулуу овогт Харандаахүү чинь би байна. Ойд ургадаг Хуш бид хоёр чинь ах дүү улс шүү дээ.

	Хуш мод миний хуяг болж, намайг элдэв аюул гэмтэл, ослоос үргэлж хамгаалж байдаг. Хуш бид хоёрыг хүмүүс л ойр дотнын садан сүлбээтэй болгож өгсөн юм. Ийм учраас бид хоёр хүмүүсийн ачийг хэзээ ч мартдаггүй юм.

	Оюун түлхүүр — Чамд төмөр хуванцар, эвэр гээд л элдэв эдээр хүмүүс хуяг бүрхүүл хийж хамгаалдаг байх аа? Тэд чинь чиний юу вэ?

	Харандаахүү — Хүмүүс харандааны овгийнхныг хөгжүүлэх гэж бүхий л анхаарал, хүч зорилгоо тавьж ажиллацгаадаг юм. Тэр их бүтээлч хөдөлмөр, агуу их санаачилгуудын үр дүнд садан сүлбээтэйгээ мэддэггүй байсан өдий төдий бодис, бие сая учир явдлаа ойлголцох болж, манайхны гэр бүл жилээс жилд өнөр өтгөн болж өсөн хөгжиж байна.

	Оюун түлхүүр — Хушнаас өөр юу юу чамтай садансдаг вэ?

	Харандаахүү— Надтай садансдаг юм олон бий.

	Шавар, өөх, тос, цавуу цөм миний төрөл садангууд шүү дээ. Бас маажинтай будаг хөнгөн цагаан хоёр бас миний хамаатан. Харандааныхан гэгч чинь хамаатан садан олонтой өнөр өтгөн улс шүү дээ. Жаахан дэлгэрүүлээд ярья уу даа.

	— Бал чулуугаар бэлтгэсэн балаа хатууруулах гэж шавар хольдог юм. Ингээд балтай шавраа цавуутай холин хутгаж нухаад, нарийхан гоймон шиг болгон цувуулна. Түүнийгээ шахуургын машинд оруулж хэврэг болохоос болгоомжлон хийг нь шахна. Энэ бүх ажиллагааны дараа өнөөх зуурмагаа нарийхан ховилуудад шахаж, шатааж бэхжүүлнэ. Бас бичихэд гардаг болгох гэж өөх, тос эсвэл янз бүрийн өнгөтэй болгох гэвэл шаардагдах будгийг хийг нь шахахын өмнө хольж хутгадаг юм.

	Энэ үед хуш модыг надтай уулзуулах гэж бас янз бүрийн дамжлагад оруулах бэлтгэл ажлууд хийдэг байна. Эхлээд хушнуудаа хөрөөдөж банз болгоод дараа нь тайрдас болгож үйлдвэрт шилжүүлдэг юм. Тайрдас болсон банзнуудыг ховил гарган зорж түүндээ бэлэн болсон хар гоймон шиг нарийхан балнуудыг суулгадаг. Дараа нь балнуудыг бүрхэн хуягласан бүрхүүлийг өнгө үзэмжтэй болгох гэж зүлгүүрдэн өнгөлж, шар, ногоон, цэнхэр, улаан өнгийн будгуудаар будаад маажинддаг юм.

	Иймэрхүү л намтар түүхтэй урт аян замыг туулж багачууд хүүхдүүд та нартайгаа учран золгодог юм даа. Их ажиллагаатай байгаа биз? За ойлгов уу? Оюун түлхүүр ээ?

	Оюун түлхүүр — Ойлголоо! Харандаахүү минь ойлголоо!

	 

	ХАР ЧУЛУУ ОВОГТНЫХНЫ ЧУУЛГА

	 

	Оюун түлхүүр — Хар чулуу овогт Харандаахны чуулга нээснийг мэдэгдье. Одоо чуулганд хүрэлцэн ирсэн манай хүндэт нөхөд өөр өөрсдийнхөө тухай ярьж бас зөвлөгөө өгнө. Манай чуулганд оролцож байгаа хатуу балт харандааныхны өмнөөс хамгийн эхлээд нөхөр Т-1-ийн хэлэх үгийг сонсъё.

	Т-1- Би ах дүү гурвуулаа. Намайг Т-1, миний хоёр дүүг Т-2, Т-3 гэдэг. Биднийг яагаад Т гэдэг юм бол гэж та нар гайхан байгаа байхаа. Би одоо хэлж өгье. «Т» гэдэг бол оросоор «твердый» буюу «хатуу» гэсэн үгийн толгой үсэг шүү дээ.

	Харин та биднийг 1, 2, 3 гэж дугаарладгийг мэдэх үү? Энэ бол бидний мэргэжлийн үнэмлэхийн дугаарууд байгаа юм. Би хэчнээн хатуу балтай ч гэсэн Т-2, Т-3-ыг гүйцэхгүй. Харин манай хоёр дүүгийн бал бол тун их хатуу. Аргагүй л түрүү гарсан чихнээс сүүлд гарсан эвэр урт гэдэг шиг над санагдуулдаг юм. Гэхдээ бид мэргэжил нэг боловч, тус тусын хариуцан хийх ажил өөр. Манай Т-гийнхэн нийтээрээ шугам зургийн ажилд онц гарамгай. Бидний авьяас чадал, мэргэжлийг инженерүүд оюутан сурагчид, багш нар маш өндөр үнэлдэг юм. Одоо би ярихаа больё. Зөөлөн балтынханд цаг гаргаж өгье. М-3 босоорой!

	М-3-Манайхныг хүмүүс зөөлөн балтынхан гэдэг юм.

	Би бас ах дүү гурвуулаа намайг М— 3 гэдэг. Би хамгийн отгон нь, над хоёр ах бий. Нэгийг нь М-1, нөгөөг нь М-2 гэдэг юм. Оросоор «мягкий» гэж нэрлэдэг. Тэгээд тэр М гэдэг толгой үсгээр тэмдэглэсэн байдаг нь тэр. Монголоор бол «зөөлөн» гэсэн үг.

	Би бол хамгийн зөөлөн балтай нь М- 1, М- 2 намайг гүйцэхгүй. Эд нар надаас арай хатуу. Манай «М-»ийнхэн буюу «Зө»-гийнхөн нийтээрээ зураг зурахдаа гаргуун, цөм зургийн авьяастай. Түүнийхээ дагуу л олон арван алдарт зураачидтай танил. Бас багачууд та нарыг андахгүй. Та нар бол манайхны хамгийн дотно найз нар шүү дээ.

	За, миний дэргэд хорон балт харандааныхны төлөөлөгч ирлээ.

	Т, М - Манайхныг хүмүүс хорон балт гэж нэрлэдэг юм.

	Орос хүмүүс Т, М гэдэг, бидний нэг онцлог шинж бол ямар ч юм бичсэн бал тод гардаг учир ердөө балардаггүй юм. Бас чийгтэй юманд хүргэхэд бал маань хайлдаг болохоор бүр ч тод болдог юм. Хорон балтууд цөм бичиг бичих дуртай байдаг. Энэ ч учраас бичиг цаасны мэргэжлийн хүмүүс биднийг андахгүй сайн мэддэг юм. За ийм шив дээ. Тосон балт ярих болжээ.

	Тосон балт— Бид ах дүүс олуулаа. Манайхныг хүмүүс янз янзаар нэрлэдэг юм. Яагаад гэвэл олон янзын боловсрол мэргэжилтэй, эрдэм чадвартай болохоор тийнхүү олонд гайхагдан магтагддаг юм. Олонд нэршсэн нэр нь автомат харандаа гэдэг. Автомат харандаа төмөр, эвэр хуван зэрэг янз бүрийн хувцастай. Бас пүрш оньсоор ордог гардаг балтай ч бий. Харин бал нь дуусчих явдал хааяа гардаг юм. Энэ бол тийм их аюултай зүйл биш ээ. Дуусчихлаа гэхэд тэр дор нь өөр бал хийчихээр бүх хэрэг гүйцэх нь тэр. Манай тосон балтынхан үрэгдэж алга болно гэж байхгүй. Урт настай улс бид нэг дор хоёр, гурав, дөрөв, тав, зургаагаараа амьдарч аж төрдөг. Тосон балтууд бараг цөмөөрөө ном зохиол бичих, бичиг эрдэм сурах, хэл сурах хүсэлтэй байдаг. Ийм ч учраас бид зохиолч, сэтгүүлч, сурвалжлагч нартай дотно сайн танил. Бидний ийнхүү ид шидтэй эрдэм номыг эзэмшихэд хүмүүс тусалсан юм.

	 

	ОЮУН ТҮЛХҮҮР БАЛЛУУРЖАВ ХОЁР

	 

	Оюун түлхүүр — Хүүхдүүд та нар Цаасхан гэгч хэн болох, Дэвтэрхэн гэгч хаа байдаг, Харандаахүү гэгч юу хийдэг тухай нэгд нэгэнгүй мэдсэн. Одоо та нар эдний сайн нөхөр Баллууржавын тухай сонирхохгүй юу?

	Баллууржав— Та нар намайг танина биз дээ. Би та нарын зураг зурж, бичиг бичихэд чинь цаг ямагт тусалдаг билээ.

	Муухай зурж буруу бичвэл үргэлж миний туслалцаа дэмжлэг авч байж муухай зурснаа зөвтгөн, буруу бичсэнээ засаж залруулж байдаг биз дээ!

	Оюун түлхүүр — Баллууржав минь, манайхан чиний тусархаг, үнэнчийг бүгд мэднэ.

	Тийм ч учраас чамтай үргэлж үерхэж байхыг хүсэж, цүнхэндээ, тусгай хайрцагт хадгалж, хямгадаж гамнаж явдаг билээ.

	Баллууржав— Тийм ээ, Оюун түлхүүрээ! Би түүнийг сайн мэднэ. Хүүхдүүд намайг хэрэглэхээ л мэдэхээс биш харин хэрхэн яаж төрсөн. Хэний төлөө юу хийж, яаж амьдардаг тухай, бас миний бодол хүсэл зорилгыг тун мэддэггүй юм шиг санагддаг. Тиймийн учир би жаахан яръя.

	Би гэдэг чинь эрт урьд цагт одоогийн Америкт аж төрж амьдарч байсан юм байхаа. Тэр цагт тэр нутагт нутаглаж байсан Индей угсаатнууд намайг тоглоом наадамд ашиглаж байсан юм гэнэ лээ.

	Оюун түлхүүр — Ямар тоглоом хийсэн юм бол оо?

	Баллууржав— Бөмбөг хийж тоглож байсан юм гэнэ лээ. Тэгэхдээ одоогийнх шиг хийтэй бөмбөг биш, хийгүй цул бөмбөг хийж, өнхрүүлж нааддаг байсан юм байх. Тэр үед Колумб гэгч нэгэн жуулчлагч хүн Америк тивээр аялж явахдаа Индейчүүдийн тоглож байсан тэрхүү бөмбөгийг сонирхож, чухам юугаар яаж хийснийг нь таньж мэдэх гэж нэг хүнээс асуусан юм байх. Хэл мэдэхгүй учир нөгөө хүн нь Колумбыг хөтлөөд гүн ой руу дагуулаад явжээ. Тэгээд нэгэн модны холтсыг зүсмэгц сүүтэй тослог шингэн цагаан зүйл гоожин урсаж гэнэ. Удалгүй өнөөх юм нь агаар салхинд хөшиж биежин харлаад ерийн давирхай шиг юм болчихжээ. Тэгэхээр нь нөгөө индиан хүн тэр зүйлийг заагаад «кау-чу» гэж хэд хэд дахин хэлэхээр Колумб гуай түүнийг «каучу» гэдэг эд юм байж гэж мэдэж авсан юм гэнэ лээ.

	Оюун түлхүүр— Баллууржав аа! Саяын чиний ярьсан Кау-чу гэдэг чинь тэгээд юу гэсэн утгатай үг байсан юм бол оо!

	Баллууржав— Кау-чу гэгч нь «модны нулимс» гэсэн утгатай үг юм гэнэ. Тэр үеэс хойш одоо хүртэл дэлхий дахин кау-чу гэдэг тэр нэрээр нь нэрлэж иржээ.

	Оюун түлхүүр — Тэр түүхээс хойш юу болсныг мэдэх үү?

	Баллууржав— Бага сага зүйл мэднэ. Жуулчин

	Колумб нөгөө кау-чу гэгч зүйлээ Европт аваад иржээ. Тэгээд Индейчүүдийн нөгөө бөмбөгний тухай, тэрхүү бөмбөгийг хэрхэн яаж хийдэг тухай европынхонд хэлжээ. Гэтэл тэд огт сонирхсонгүй. Аажимдаа үе улиран он жил өнгөрч мартагджээ. Энэ явдлаас хойш 200 жил өнгөрсний дараа хойд Америкийн нутгаар нэгэн франц эрдэмтэн аялжээ. Тэр хүн Индей угсаатан, модноос шингэн зүйл гарган авч түүгээрээ бөмбөг хийж тоглох, сав суулга хийх, усанд урсгах завь сал мэт зүйлийн банзны зай завсрыг чигжих зэрэг аж амьдралдаа хэрэглэж байгаа байдлыг ажиглан мэджээ. Франц эрдэмтэн Индейчуүд кау-чуг ус нэвтэргэхгүй элдэв зүйлд хэрэглэж байхыг нь мэдсэнээс гадна түүнийг наах, наалдуулах зүйлд бас ашиглаж байхыг нь мөн үзжээ. Индейчүүд шувууны өдөөр гоёх дуртай учир кау-чукийн наалдамтгай чанарыг ашиглаж шувууны өдийг наадаг байсан байна. Франц эрдэмтэн тэрхүү кау-чукийг нутагтаа авчирч шинжлэн судалж харандаагаар бичсэн зүйлийн балыг арилгаж чадах зүйл хийжээ. Хүмүүсийн хэрэгцээнд үйлчлэх баллуур миний бие анх Европт ингэж л төрж миний нэр гарсан юм даа. Тэр цагаас хойш одоо болтол хэчнээн олон жилийг туулан өнгөрүүлснээ санахад мөн ч сонин байна.

	Оюун түлхүүр — Баллууржав аа, чи Харандаахүүтэй нэгэн удаа яаж муудалцсан гэлээ?

	Баллууржав— Харандаа хүүгээс маань ер нь хэн бүхэн жаахан эмээдэг шүү дээ. Яагаад тэгж эмээдэг учрыг нь та нар мэдэх үү? Энэ ийм учиртай юм.

	Харандаа хүү магтах гэсэн бол хэнийг ч магтчихдаг. Шогчлох гэвэл ч бас хэнийг ч шогчилчихдог болохоор нь тэгж айж эмээдэг юм. Ялангуяа шогчлохоос нь тун их айдаг бололтой.

	Харин манай Харандаахүү, энэ авьяас, билиг, эрдэм чадалдаа жаахан эрдэж бардах зантай юм даг. Тэгээд бид «Чи битгий ингэж бай!» гэж түүнд хэлдэг юм. Харин тэр тун дурамжхан хүлээж авдгаар барахгүй, дандаа биеэ өмөөрч:

	Харандаахүү — Чи битгий бардаад бай! Ганц чи юм бүгдийг мэддэг юм биш. Чамаас илүү мэддэг, чамайг дагуулахгүй хүүхэд олон бий.

	Баллууржав— Би их мэддэгтээ ингэж байгаа юм биш ээ! Бурууг чинь засаж, будилсныг чинь зөвтгөх гэсэн юм.

	Оюун түлхүүр — За, та хоёр чинь бас юунаас болж муудалцаа вэ?

	Баллууржав— Яах юу байх вэ? Оюун түлхүүр минь! Харандаахүү «Соёмбо» тэмдэг буруу зурж суухгүй юу? Тэгэхээр нь «хэзээ соёмбоны дөл «ийм байсан юм бэ?» гэнгүүт би баллаж орхисон юм. Тэгсэн чинь зурсан юм баллачихлаа гээд бүр сүйд.

	Харандаахүү— Ер нь Баллууржав ямар ганц энэ удаа биш, хэзээ ямагт над дээрэлхэж, миний зурсан бичсэн юмыг үргэлж баллаж, сохолж устгаж явдаг юм.

	Баллууржав— Буруу юмыг чинь буруу гэлгүй, тэгээд зөв гэх үү? Би дутагдалтай эвлэрч чадахгүй. Энэ бол миний төрөлхийн үндсэн чанар! Хэзээ ч би энэ үзлээсээ ухарч чадахгүй. Харин ганцхан л чиний алдаа, дутагдал, өө сэвийг хайж явдаггүй шүү. Хэн ч бай алдаа мадаг гаргаж, буруу ташаа бичвэл тэр бүгдийг засан залруулах үүрэгтэй гэж би боддог.

	Харандаа минь чи бас юмыг сайн бод! Би чиний зурсан бичсэн юм бүгдийг чинь балладаггүй шүү дээ! Ямар ч засвар гаргахааргүй үнэн зөв зүйлийг чи зурдаг. Гэтэл чи миний балладаггүй зан чанарыг ярихаасаа балладаг занг минь яасан их ярих дуртай байдаг юм бэ? Энэ ч бас тийм сайн чанар биш дээ хөө!

	Оюун түлхүүр — За найзууд минь, хоорондоо бүү маргацгаа. Эвдрэлцэх муухай байдаг юм. Хоёуланд чинь сайн ч тал байна. Саар ч тал байна. Баллууржавын хувьд бол, дутагдалтай эвлэрдэггүй сайн тал байхын сацуу бас жаахан мэдэмхий дээрэлхүү зантай.

	Харандаахүүгийн хувьд бол, зурж бичих авьяас чадвартай сайн тал байхын хамт, биеэ өмөөрөмтгий, дутагдлыг нь хэлсэн хүнд дургүй байх сул талтай билээ.

	Баллууржав— Харандаахүү бид хоёр арай ч цаг үргэлж хэрэлдэж байдаггүй. Хааяа хааяа л муудалцчихдаг юм. Оюун түлхүүр минь, чиний хэлдэг тун зөв. Би мэдэмхийрдэг зангаа засаж, чинийхээ зөвлөгөөн, зэмлэлийг яаж хүлээж авснаа би ажил төрлөөрөө харуулна. Харин Харандаахүү юу гэж үзэж байгаа бол!

	Харандаахүү— Үнэхээр би биеэ өмөөрч, дутагдлаа хэлүүлэх дургүй зантай байжээ. Та нар намайг хараарай! Ямар болохыг минь үзээрэй!

	 

	ОЮУН ТҮЛХҮҮР ҮЗЭГМАА ХОЁР

	 

	Оюун түлхүүр— Та нар Дэвтэрхэн, Цаасхан, Харандаахүү, Баллууржав нарын сайн нөхөр Үзэгмааг таних уу?

	Үзэгмаа бол бичиг номд дуртай, цаг үргэлж Бэххэнтэй үерхэж Цаасхан, Дэвтэрхэнтэй дотно нөхөрлөдөг, тэдний журмын сайн нөхөр нь байдаг билээ. Үзэгмааг ямар учраас «Үзэг» гэж нэрлэх болсон учир түүхийг эхлээд яръя.

	Эрт цагт бичиг номыг шовх хулс, өдний гуурсаар бичдэг байсан түүхтэй гэдэг. Түүнийг манай монголчууд «Үзэг» гэж нэрлэсэн түүх нь гэвэл:

	Үзэх зүйлийг нүдэнд тусган тэмдэглэхдээ, үзүүр шовх зүйлээр зурж, үзэгдэж харагдах зүйл болгон цагаан цаасыг хэлд оруулж санасан бодсоныг илэрхийлэх гэсэн утга зүйг хадгалжээ. Ийнхүү Үзэгмаа бол эрт дээр үед хулс, өдний гуурсаар бичдэг байсан тэр цагт гарсан нэр төрөө одоо болтол хэвээр хадгалж ирсэн түүхтэй байна.

	Эрт дээр цагт хүмүүс, хулс гуурсаар ийнхүү үзэг хийж, ном, түүхээ бичиж үлдээсэн байдаг. Тэр үед үзгийн үзүүрийг ташуу хяргаад дараа нь түүнийг үзүүрлэн бичиж эхэлдэг. Тэгэхдээ Бэхийг бичиж байгаа зүйл дээрээ бөөн бөөн дусаалгахгүйн тулд үзгийн үзүүрийг дундуур нь үл мэдэг цуулдаг байсан байна. Чиний тоо бодож бичиг бичдэг болд үзэг ч гэсэн бас л иймэрхүү хийцтэй байгаа биз. Сайн ажиглаж үз! Бэх сайн наалдаж дүүрэн бэхээ хадгалж цувуулдаг болгохын тулд хумбайлган матсан байгаа биз дээ. Та нарыг юм бичих гээд цаасан дээр үзгээ бага зэрэг хүргэхэд түүний цуурхай ихсэж, бэх урсах зам тавьдаг юм.

	Ийнхүү Үзэгмаа маань хөдөлмөрч хүмүүсийн бүтээлээр төрж мэндэлсэн юм. Одоо цагт, үзгийг фабрикт үйлдвэрлэдэг. Үзэг үйлдвэрлэхийн тулд эхлээд газраас төмрийн хүдрийг олно. Дараа нь олж авсан хүдрээсээ болд гаргаж авна. Гаргаж авсан болдоо нимгэн хуудас болгон хавтгайлж үзэг үйлдвэрлэдэг фабрикт аваачна.

	Үзэг үйлдвэрлэх фабрик уг хавтгайлсан болдуудыг янз бүрийн болгож хувиргана. Фабрикийн нэг машин нь болд хуудсуудыг нарийхан, нарийхан зурваслан зүсэж байхад нөгөө нэг машин нь зүсэгдсэн болдыг хэсэглэн тасдана. Гурав дахь машин нь хэсэглэсэн болдыг үзгийн хэвд оруулна. Үзгийн ерөнхий хэвийг олсон боловч түүгээр юм бичиж хараахан болохгүй. Жинхэнэ үзэг болгоход өөр бас дамжлагууд хэрэгтэй.

	Үзэгт бэхний дуслыг тогтдог болгохын тулд түүнийг хумбайлгаж матах хэрэгтээ. Бэх гүйж байх боломжтой болгохын тулд үзүүрийг нь гольдон зүсэх хэрэгтэй. Энэ бүгдийг машинаар хийдэг юм.

	Үзэг одоо бэлэн болсон уу? Үгүй ээ! хараахан бэлэн болоогүй байна. Үзгийг бат бэх болгож эдэлгээ даадаг болгохын тулд халуун зууханд улайсгаж хатаана. Дараа нь үзгийг өнгөлөн элдэв өө сэвийг арилгаж цэвэрлэнэ. Зэврэн гэмтэх, элдэв хөнөөлөөс хамгаалж гялгар металл никелээр бүрнэ. Мөн л энэ бүгдийг машинаар хийнэ. Хамгийн сүүлд нь хаана, хэрхэн хийсэн хаягаа тавиулаад, алтан дэлхийн аавын олон үрстэй учран золгох алдарт аяны замд гардаг юм. Үзэгмаа бол ийм л намтар түүхтэй эд дээ!

	 

	ҮЗЭГМАА, ТҮҮНИЙ НӨХӨД

	Оюун түлхүүр— Үзэгмаагийн өрөөнд түүний сайн нөхөд Паркир, Союз, Наянзургаат, Арван нэгтүүд цөм байж байна.

	Арван нэгт— Би арван нэгт Үзэгмаа гэдэг анд муу найз чинь байна. Та нар чинь муу найзыгаа мартаж орхиогүй биз дээ! Би та нарыг хэзээд ч мартдаггүй. Цаг үргэлж та нарыгаа санаж явдаг. Яаж мартаж болох вэ дээ! Та нарын заримтай нь нэг жил, заримтай нь хоёр жил, заримтай нь гурван жил гэх мэтчилэн арав, хорь, гучин жил хамт үерхэж, жаргал зовлонгоо хамт хуваалцдаг болохоор та нар минь хамгийн ойр дотно санагддаг юм!

	Хүүхдүүд та нар ч тун горьгүй нөхөд шүү. Заримдаа муу найзыгаа тун баллачих шахдагаа санацгааж байгаа биз. Эхлээд л ярихад «үзэг тоглох» гэдэг нэг өөдгүй тоглоомоор тоглоод үеийн биднийгээ мөн тамладаг байлаа даа! Багш нар чинь, эцэг эх чинь хэрэв та нарт тэр тоглоомын хор уршгийг хэлж өгөөгүй бол та нар ч манай үзгийн аймгийнхныг баллачих улсууд байна билээ шүү!

	За тэр ч яах вэ, өнгөрсөн явдал болохоор энэ удаа нэг их яриа хөөрөө болгоод ч яах вэ. Багачууд та нартаа зөвлөн хэлэхэд дахин битгий л тийм өөдгүй тоглоомоор тоглоцгоогоорой гэж захья. Найз «Союз» маань үг хэлэх гээд баахан яараад байна уу даа.

	Союз — Сайн байцгаана уу? Эрхэм монгол найз нараа! Бид Зөвлөлтийн олон сая багачуудын нэрийн өмнөөс та нартаа сурлага хөдөлмөрийн өндөр амжилт хүсэн өрөөе. Бид Зөвлөлт Холбоот Улсад төрсөн. Намайг «Союз» буюу «Холбоо» гэдэг. Бид Үзэгмаа, Оюун түлхүүр нарыг сайн танина. Тэдний урилгаар танай сайхан оронд уригдан ирж, танай оронд социализмыг байгуулах их үйлст оролцох болсондоо бид тун баяр бахдалтай байна. Биднийг Лениний комсомол, Лениний нам та бүхэнд туслуулахаар илгээсэн. Бидний үндсэн мэргэжил бол бичээч, өөрөөр хэлбэл арваннэгт, наянзургаатууд л гэсэн үг.

	Тэднээс ялгагдах нэг ялгаа гэвэл бид бэхээ өөртөө хадгалж явдаг. Нэг үгээр хэлэхэд «авто үзэг» л гэсэн үг. Нөгөө нэг онцлог нь гэвэл арван нэгт, наян зургаатууд бичиг бичихэд даралт шаардагддаг бол бидний үзүүр тусгай шааригт хошуутай. Энэ нь жигд цэвэр, тогтуун бичихэд тусална.

	Бидний зорилго цөм адил, бид социализмыг гардан бүтээгчдийг сургаж хүмүүжүүлэх үүрэгтэй. Иймээс мэдлэг, мэргэжил боловсролыг залуу үеийнхэнд олгож тэдний авьяас билэг, дадлага чадварыг эзэмшүүлэхэд бүх хүч чадлаа дайчлан ажиллана.

	Та бүхэнд шинэ хичээлийн жилдээ их амжилт гаргаж, онц сайн суралцацгаахыг хүсэн ерөөе!

	 

	ОЮУН ТҮЛХҮҮР БЭХХЭН ХОЁР

	 

	Оюун түлхүүр — Бэххэн хэзээ хэрхэн төрсөн, ямар гайхамшигт түүхийг туулсан тухайгаа ярьж өгөх ээлж боллоо.

	Бэххэн — Хулс, өдөөр бичиг бичих тэртээ дээр цагт Бэххэн би төрсөн юм гэнэ билээ. Намайг хэн гэгч хүн хэрхэн бий болгож бүтээсэн нь одоо болтол тодорхойгүй юм. Эрт дээр цагт өдөөр бичиг бичдэг цагт хэрэглэж байсан бэх хар биш, харин цайгаар бичсэн юм шиг хүрэн өнгөтэй байжээ. Бичиг бичсэний эцэст хэсэг хугацаа өнгөрсний дараа бичсэн зүйл нь харлаж тод болдог байсан юм гэнэ билээ.

	Эрт цагт бэхийг самрын шүүсээр хийдэг байжээ. Бэх гардаг тэр самар хортой учир «Бэхийн самар» гэж нэрлэдэг байсан гэнэ. Бэхийн самар гэгч нь ерөөсөө самар ч биш, самар гэж нэрлэгдэхийн ч аргагүй, царс болон бусад модны навчин дээр ургадаг булдруунууд юм. Тэгээд булдруунуудыг бэх бэлтгэгч хүмүүс түүж аваад, тусгай газар боловсруулдаг байв. Энэ газрыг «Бэх бэлтгэлийн газар» гэж нэрлэдэг байжээ. Тэр газар очвол «Төмрийн байван» гэсэн нэгэн хаяг бүхий лаазнууд байхыг үзэж болно.

	Бэх бэлтгэгчид булдруунуудыг усанд чанаад, дараа нь төмрийн байвангийн уусмалыг шүлтэд нь хийнэ. Энэ үед булдруунуудыг чанахад гарсан өтгөн шингэлэг шүүс даруй харлаж бэх болон хувирна. Бэхийг цаасан дээр шингэдэг, өтгөн болгохын тул мөн цавуу нэмнэ. Ийнхүү Бэххэн би анх төрсөн түүхтэй юм гэнэ билээ.

	Оюун түлхүүр — Бэххэн та нарыг ийнхүү бэлтгэдэг хүмүүсийг хэн гэдэг юм бэ?

	Бэххэн — Тэдгээр хүмүүсийг мастер гэж нэрлэдэг байв.

	Оюун түлхүүр — Одоогийн бидний бичиг бичиж байгаа бэхийг мөн л мастерууд бэлтгэдэг үү?

	Бэххэн — Бидний одоогийн хэрэглэж байгаа бэхийг мастеруудын хийж байсан тэр бэхтэй адил хийдэггүй юм. Одоо бол «бэх бэлтгэлийн газар» биш, харин химийн завод дээр бэлтгэдэг юм. Орчин үед бэхийг тусгай бэлтгэгдсэн будгуудаар хийдэг юм. Будгийг усанд уусгаж, бэхийг өтгөн болгохын тулд тусгай бэлтгэсэн цавууг хийнэ. Бэхийг удаан хугацаагаар муудуулахгүй хөгцөрч гашлахаас хамгаалж «цууны хүчил» гэгч тусгай хүчлийг хольдог юм. Учир нь хүчил бол хөгцийг арилгадаг зүйл.

	Орчин үед бэх бэлтгэх бүх үйл ажиллагааг тусгай тоноглогдсон машинууд дэс дараалан гүйцэтгэж, хүмүүсийн хөдөлмөрийг хөнгөвчилдөг юм. Бэх бэлтгэдэг химийн завод дээр олон янзын будаг бэлтгэдэг. Үүний улмаас одоо зөвхөн хар бэх биш, нил хөх бэх, хөх бэх, улаан бэх, цэнхэр бэх, ногоон бэхүүдийг бэлтгэх боломжтой болсон байна.

	Оюун түлхүүр — Химийн завод дээр бэх хийдэг. Будгуудыг хэрхэн бэлтгэдэг юм бэ, Бэххээн?

	Бэххэн — Бэхийг одоо зөвхөн ургамал буюу бэхийн самар болох булдруунуудаас, эсвэл халуун орнуудад ургадаг Хампейш гэгч модноос гаргаж байсан тэр байдлыг үндсэнд нь өөрчилж, бэхийн будгийг ургамлаас биш, харин зохиомол аргаар боловсруулдаг болжээ. Одоо бэх бэлтгэдэг химийн заводууд улаан бэх, хөх бэх, хар бэх бэлтгэхдээ нүүрснээс гаргаж авдаг болсон.

	Оюун түлхүүр — Яаж тэр олон өнгийн бэхийг хар нүүрснээс гаргаж авч болдог юм бэ?

	Бэххэн — Энэ бүх ид шидийг химичид бүтээдэг юм. Бэх бэлтгэх ажилд уурхайчид онцгой их үүрэг гүйцэтгэдэг. Газрын гүн дороос уурхайчид чулуун нүүрсийг малтан гаргана. Уурхайчдын бэлтгэсэн нүүрсийг химийн завод тийш төмөр замчид галт тэргээр зөөвөрлөнө. Химийн заводод чулуун нүүрсийг химичид тусгай зууханд хийж хар нүүрснээс хар давирхай гаргана. Түүнээс өнгөгүй ус шиг шингэлгийг гаргаж аваад, уул өнгөгүй шингэн зүйлээр хамгийн хурц өнгөтэй будгуудыг хийдэг юм.

	Оюун түлхүүр — Бидний одоогийн нэрлэж байгаа бэхийг чухам хэзээ, хэдийд, хэн гэгч хүн анх бий болгосон юм бэ?

	Бэххэн — Одоогоос 100 жилийн өмнө нил хөх өнгийн бэх бий болсон юм. Энэхүү бэхийг Немцийн жирийн нэг багш Христиан Августон Леонгарди гэгч хүн шавь нарынхаа бичиг бичих хэрэгцээнд зориулж, анх санаачлан хийсэн нь Бэххэнүүдийн түүхэнд шинэ үеийг нээсэн юм.

	 

	ОЮУН ТҮЛХҮҮР БИЙРМАА ХОЁР

	 

	Оюун түлхүүр — Та нар Харандаахүү, Цаасхан, Дэвтэрхэн, Үзэгмаа, Бэххэнүүдтэй цөмтэй нь танилцсан шүү дээ! Одоо тэдний сайхан нөхөр Бийрмаа та нартай уулзахаар ирээд байна.

	Бийрмаа — Та нар гайхах хэрэггүй. Намайг зөвхөн зураг л зурахаас цааш юу ч хийж чаддаггүй юм гэж битгий бодоорой. Би бас бичиг бичиж чадна, дээр үед бичээчийн ажил хийж байсан. Бас түүх ч сонирхдог, би угаасаа барилгачны мэргэжилтэй. Хэрэв үнэмшихгүй байгаа бол Оюун түлхүүрээс асууцгаа!

	Оюун түлхүүр — Бийрмаа минь Манайхны хүүхдүүд миний авьяас чадлыг хэлүүлэлгүй мэднэ. Харин гарал үүсэл, намтар түүхийг чинь сайн мэддэггүй байж магадгүй.

	Эрт дээр үед хятад хүмүүс ном бичиг бичих, хээ угалз зурах гэж янз бүрийн амьтны үс хялгасыг хулсны үзүүрт баглаж хэрэглэдэг байсан юм байх аа. Ганц энэ оронд ч биш, дорно дахины хүн ард ийнхүү хулс үс хоёрыг холбож түүгээр зураг зурах, бичиг бичих, юм будах зэргээр хэрэглэж ашиглаж ирсэн юм гэнэ лээ. Энэ бүгдээс үндэслэн манайхныг «Бийр» гэж нэрлэсэн түүхтэй юм.

	Оюун түлхүүр — Бийрмаа! Танайхны үүсэл гарал чинь цөм нэг үү?

	Бийрмаа — Манайхны үүсэл гарлыг ерөнхийд нь хатуугийнхан, зөөлнийхөн гэж хоёр ялгадаг юм. Хатуу бийрүүд гол төлөв хялгасаар хийдэг юм. Зөөлөн бийрүүдийг янз бүрийн амьтны үсээр хийдэг юм.

	Оюунтүлхүүр — Ямар ямар амьтны үс хэрэглэдэг юм бол?

	Бийрмаа — Суусрын сүүл, ширхний сүүл, доргоны сүүл, өмхий хүрэн, гөрөөсний сүүл ч байж болно. Бас заримыг нь үхрийн чихний үсээр ч хийдэг байсан юм гэнэ билээ.

	Манайхны удам судар дор бүрдээ онд ондоо байдаг болохоор ном зохиолд биднийг «Олон овогтон» гэж бичдэг юм.

	Оюун түлхүүр — Бийрмаа, танайхныг үсээ засуулах дургүй гэлцэх юм, тэр үнэн үү?

	Бийрмаа — Тэр үнэн. Манайхан үсээ хяргуулж гоёх дургүй. Харин угааж цэвэрлүүлэх тун дуртай. Бид гоёхдоо будаг юм уу, билүүнд сайн билүүддэг юм.

	Оюун түлхүүр — Бийрмаа, Танайхан өвчилдөг үү?

	Бийрмаа — Манайхан барагтай бол өвчилдөггүй. Яагаад гэвэл манайхан чинь тун ариун цэвэрч улс шүү дээ! Чи бодоод үз! Ажил хийснийхээ дараа усанд ордог. Тэгэхдээ гурван янзын онгоцонд ордог гээч. Нэг онгоцонд нь хүйтэн ус байдаг юм. Нөгөөд нь халуун бүлээн ус байна. Гурав дахид нь савантай халуун устай байдаг юм. Ариутгал, цэвэрлэгээ бол аливаа өвчнөөс урьдчилан сэргийлэх гол арга байдаг болохоор бид цэвэрлэгээ, арчилгааг тун их чухалчилдаг.

	Оюун түлхүүр — Өөр яаж биеэ арчилж явдаг юм бэ?

	Бийрмаа — Манайхны олонх нь, ялангуяа зөөлөн бийрүүд малгай өмсөж биеэ хамгаалдаг юм. Жишээлэхэд шовгор гуулин малгай, дугтуй оройтой хулсан малгай, шувтан оройтой зэс малгайнууд өмсдөг юм. Ер нь бийрүүд гоёж догирхох гэж олон малгай өмсдөггүй юм шүү! Үсээ гоо сайхнаар нь байлгаж, элдэв хөнөөлөөс хамгаалах гэж олон янзын малгай өмсдөг юм.

	 

	БИЙРМАА УРАН ЗУРГИЙН АЖЛЫГ ДАГНАХ БОЛСОН НЬ

	 

	Оюун түлхүүр — Хүүхдүүд ээ, та нар бийр, хулсан үзэг, багс гурвын чухам хэн нь хамгийн ахмад нь гэж бодож байна? Аль эрт 13 дугаар зууны үед монголчууд болон, дорно дахины соёлт орнууд анх бичиг үсэгтэй болсон үеэсээ эхлэн хулсан үзгийг хэрэглэж байжээ. Дараа нь бийрээр ном зохиол, судар бичдэг болжээ. Ийнхүү хулсан үзэг бийр хоёр эрт цагаас амьдарч эхэлсэн болохоор түүнд бичих, зурах ажил тун их байлаа.

	13 зууны үед монголчууд ном барлан хэвлэж байснаас гадна, өдий төдий номыг хуулан бичиж, бичмэл ном зохиол олныг бүтээж байв. Энэ бүхнийг хийж бүтээхэд хулсан үзэг, бийр хоёр мөн ч их хөдөлмөрлөж, их зүйлийг бүтээсэн дээ.

	Хожим хойно бичгийн шинэ үйлчид болох Үзэгмаа, Харандаахүү зэрэг нөхөд төрж бий болсон цагаас эхлэн бийр маань ном бичгийн ажлаа эдэнд шилжүүлж, өөрөө уран зургийнхаа ажлыг дагнах болжээ. Хулсан үзэг маань ч ажлаасаа чөлөөлөгдөж, тэтгэвэр аваад, музейд амьдарч суух болсон юм. Одоо бийр, багс, уран зургийнхаа ажлыг гол болгон мэргэжиж, түүгээрээ амьдран аж төрж байна.

	Одоо Бийрмаа охин зураг зурахдаа юуг анхаарч ажилладаг, юуг бүтээсэн, юу хийж байгаа тухайгаа яриг даа.

	Бийрмаа — Та нар ч зураг зурах тун дуртай бол би ч ялгаагүй зураг зурах дуртай. Тэгэхлээрээ зураг зурахад юуг анхаарвал зохих талаар цөөн зүйлийг зөвлөе.

	Юуны өмнө зураач хүн, юу зурахаа бодно. Дараа нь уг зүйлийг чухам ямар хэмжээгээр, юугаар зурах вэ? гэдгээ шийднэ. Өөрөөр хэлбэл усан будгаар зурах уу? Тосон будгаар зурах уу? Аль эсвэл харандаагаар зурах уу гэдгээ шийднэ гэсэн хэрэг. Дараа нь зургаа ямар дэвсгэр дээр зурах вэ гэдгийг бас бодно. Өөрөөр хэлбэл даавуун дээр үү? Эсвэл тааран дээр зурах уу гэдгээ шийдээд эцэст нь уул зургийг зурахдаа ямар бийрээр зурах вэ гэдгээ шийдвэрлэнэ.

	Манайхны бийрүүд дор бүрээ, тусгай мэргэжилтэй байдаг юм. Бийрүүдийн ишин дээр 1-ээс авхуулаад 25 хүртэл тоонууд бичигдсэн байдаг. Эдгээр тоо бол бийрийнхний эрдмийн зэргийг заасан тоонууд юм гэж ойлгох хэрэгтэй. Зураачид тэр тоог харангуутаа өөртөө хэрэгцээтэй бийрээ сонгон авч, сая зурах ажилдаа ордог байна.

	Манайхны бийрүүдийг «хатуу үстийнхэн», «зөөлөн үстийнхэн» гэж ангилдгийг та нар мэднэ. Хатуу үстүүд голдуу тосон будагтай найзалцгаадаг. Харин зөөлөн үстүүд усан будагтай нөхөрлөцгөөдөг.

	Багачууд та нар хатуу үстээр зураг зурах гэвэл, эхлээд зурах дэвсгэр даавуугаа модон хүрээнд сайн тэлж хадна. Дараа нь тэр тэлж хадсан дэвсгэр дээрээ өнгө тавина. Өнгө тавихын тулд цавуу буцалгаж, зургийн нарийн шохойтой холиод сайтар хутган найруулж, мөнөөх даавуугаа өнгөлөн түрхэнэ. Дэвсгэртээ уг зуурмагийг түрхэхдээ өө сэвгүй жигд сайн түрхэж хатаах хэрэгтэй. Муу дэвсгэр бол бийрийнхний хөдөлмөрийг үрж орхилоо. Дэвсгэр нь муу бол хэчнээн сайхан зурсан ч зураг нь удалгүй халцарч, төдхөн хуураад уначихдаг юм. Зургийн дэвсгэрийг ганц таараар хийдэггүй. Мод, нимгэн даавуу, фанер, картон, шил, шавар, металл зэрэг зүсэн зүйлийн эд юмаар хийж болно.

	Одоо «зөөлөн үст» бийрийнхний тухай яръя! Зөөлөн үстээр зураг зурахад тусгай дэвсгэр тавьж зураг зурах гэх явдалгүй. Гол төлөв цэвэр зургийн цагаан цаасан дээр зурах ажлаа эхэлнэ.

	Зөөлөн үстээр зураг зурахдаа хэдэн шилэнд цэвэр ус хийж бийрээ үргэлж угааж байх хэрэгтэй.

	Багачууд та нарыг намар сургуульдаа ирэхдээ маш сонирхолтой олон сайхан зураг зурцгаачихсан, шинэ хичээлийн жилд сургууль дээрээ байгуулах зургийн үзэсгэлэнд оролцоно байх гэдэгт итгэж байна.

	 

	ОЮУН ТҮЛХҮҮР БУДАГХАН ХОЁР

	 

	Оюун түлхүүр — Будагхан хэдий жаахан оройтсон ч ярих цаг нь хүрэлцээтэй үлдээд байна.

	Будагхан — Намайг Будагхан гэдэг. Би хамгийн азтай төрсөн шидтэн билээ. Яагаад гэвэл багачууд та нараас эхлээд энэ хорвоо дэлхийн бүх зүйл надгүйгээр амьдарч чаддаггүй юм.

	Өөрийнхөө гайхамшигт ид шидийг энэ хорвоо дэлхийн бүх үзэгдэл юмс, хүн ардтай хуваалцах гэж төрсөн юм. Оюунтүлхүүр чи миний энэ бодлыг юу гэж үзэж байна!

	Оюун түлхүүр — Будагхан минь чи тун зөв ярьж байх шиг байна. Харин би чиний яриад байгаа «ид шид» гэдгийг чинь тун ойлгохгүй байна. Чи тэр гайхамшигт ид шидийнхээ тухай тайлбарлаж өгөхгүй юу?

	Будагхан — Будагхан бидний аймаг бол байгалиас төрсөн түүхтэй гэдэг. Биднийг ингэж олон өнгө, гуа үзэсгэлэнтэй болгосон хүч бол байгаль байгаа юм. Будагхан бид хүмүүсийн нэг адил байгальд зохицсон байдаг учраас байгалийн аясыг дагаж, түүний зүй тогтоолын дагуу амьдардаг юм.

	Байгалийн аясыг дагах гэдэг байгалийн өнгийг дагахыг хэлж байгаа юм.

	Оюун түлхүүр — Ямар туршилт, сорилт хийснийг мэдэх үү? Хамгийн энгийнээр нь ярьж өгөөч!

	Будагхан — Энэ асуултад хариу өгч болно.

	Байгалийн өнгө гэдэг бол Оюун түлхүүр чиний сайн мэдэх солонгын өнгийг хэлж байгаа юм шүү дээ. Түүнд улаан, шар, хөх, ногоон, ягаан, улбар шар, нил гэсэн өнгө байгаа юм. 

	Миний саяын ярьсан 7 өнгийг байгалийн өнгө гэдэг юм.

	Оюун түлхүүр — Байгалийн энэ өнгийг хүн яаж таньж мэдсэн юм бэ? Түүнийг таньж мэдэх арга байна уу?

	Будагхан — Байгалийн өнгийг хүн өөрийн олон зуун жилийн ажиглалтын дүнд, түүний нууцыг таньж мэдсэн юм.

	Солонгын 7 өнгийн нууцыг таньж мэдэхэд тун амархан. Та ямар нэг призм хэлбэртэй гурван талт шил аваад, түүнийхээ нэг талаас нар буюу зохиомол гэрэлтүүлэгчийн цагаан гэрлийг ягаан, улбар, шар өнгө гэрэлтэн байхыг харж чадна.

	Оюун түлхүүр — Будагхаан? Над нэг асуулт байна. Хэрэв 7 өнгийг призмд нэгэн зэрэг тусгавал цагаан өнгө ялгаран харагдаж болох уу?

	Будагхан — Болохгүй яах вэ, цагаан гэрэл ялгарна.

	Оюун түлхүүр — Будагхан! Байгальд байгалийн өнгийг ялгаж чадах байгалийн будаг гэж байх уу?

	Будагхан — Оюун түлхүүр минь чи ямар сонин юм асуудаг юм бэ? Байгалийн будаг байлгүй яах вэ. Байгалийн будгаас гадна бас зохиомол буюу хиймэл химийн будаг гэгч байдаг юм. Химийн будаг гэдэг бол байгалийн дээр дурдсан 7 өнгийг химийн исэлддэг хувирал, хольцолгооны аргаар найруулж зохиомол өнгө ялган гаргаж авахыг хэлж байгаа юм.

	Оюун түлхүүр — Байгалийн будаг химийн будаг хоёрын аль нь чанараар сайн бэ?

	Будагхан — Хэн ч болов, өөрийн төрсөн нутаг, гарал үүслээ муучлах дургүй байдагтай адил миний бодлоор байгалийн будаг, химийн будгаас чанарын хувьд давуутай. Үндсэн өнгө гэдэгт шар, хар, хөх, бор, ногоон, улаан, ягаан өнгөнүүдийг нэрлэж байсан бол, үндсэн биш өнгөнүүдэд улаан шар, шар ногоон, хар ногоон, улбар шар, цэнхэр хөх хар хүрэн зэрэг завсрын өнгөнүүд байна. Дээр дурдсан үндсэн ба завсрын өнгөнүүд нь бид бүхний өдөр тутмын амьдралд өргөн хэрэглэгдэж байдаг.

	Оюун түлхүүр — Өнгөнүүдийн ид шид гэдгийг чи юу гэж ойлгодог вэ? Өнгөнүүдийн ид шид гэж хоёр өнгө нийлж өөр нэг өнгө бүтээхийг л хэлээд байгаа юм гэж бод! Жишээлбэл, цагаан хөх хоёр өнгөнөөс цэнхэр өнгө үүснэ. Бор өнгө бол хөх улаан хоёр өнгөнөөс үүснэ. Энэ бол бор өнгийн ид шид байгаа юм шүү дээ. Ногоон өнгө хөх шар хоёр өнгөнөөс үүсдэг юм.

	Оюун түлхүүр — Монголчууд ямар өнгийг эрхэмлэн үздэг вэ?

	Будагхан — Монголчууд дээр үеэс эхлэн дээр дурдсан өнгөнүүд дотроос цагаан, цэнхэр, хул шар, хөх, ухаа ягаан өнгөнүүдийг эрхэмлэн үздэг байжээ. Одоо ч гэсэн ийм өнгөнүүдийг эрхэмлэдгээс гадна олон өнгө манай хүмүүст таалагдах болж байна. Монголчууд цагаан нэхий дээлийг хар хурганы арьсаар эмжиж өмсөх, бор өнгөтэй даавууг хар буюу шар өнгөөр эмжих, шар дээл дээр ногоон бүс, ногоон дээл дээр шар бүс бүслэх зэрэг дулаан хүйтэн хоёр өнгийг харшуулан зохицуулж хэрэглэх нь олонтоо тохиолддог байна. Тийм биз дээ, Оюун түлхүүр ээ!

	Оюун түлхүүр — Тэр ч тийм! Харин би ямар учраас дээрх өнгөнүүдийг хүндэтгэдэг тухай сонирхож байна.

	Будагхан — Шар өнгийг монголчууд дэлхийн өнгө, нарны өнгө гэж эрхэмлэн үздэг бол цэнхэр, хөх өнгийг усны өнгө, тэнгэрийн өнгө гэж эрхэмлэдэг. 

	Цагаан өнгийг эхийн сүүний өнгө, малын ашиг шим, идээ цагааны өнгө гэж эрхэмлэдэг бол улаан өнгийг галын өнгө, тэмцлийн өнгө гэж үздэг бөгөөд ногоон өнгийг бол дэлгэр зуны өнгө, бүх өнгө шингээсэн өнгө, мөнх өнгө гэж үзэх жишээтэй дор бүрд нь тайлбар өгдөг байна.

	Оюун түлхүүр — Будагхан минь! Чи өнгөнүүдийн ид шид гэдгийг чухам юу гэж ойлгодог вэ?

	Будагхан — Өнгөнүүдийн ид шид гэж би юуны өмнө нэг өнгө нөгөө өнгөтэйгөө найран зохицсоныг хэлэх байна. Өнгөнийхөө зохицлыг олоогүй бол тэр нь элдэв өнгийн нөхөөс шиг харагдана. Улаан, шар, хөх, ногоон, ягаан, улбар шар зэрэг өнгөнүүдийг цөмийг хольж хутгавал шавар шиг хутгалдсан хар өнгө гардаг байна. Харин дээрх 7 өнгийг призмээр шүүвэл цагаан өнгө ялгаран гардаг. Үүнийг эрдэмтэд, шинжлэл судлалын ажилтан нар туршин үзжээ.

	Дулаан, хүйтэн өнгө хүний сэтгэлд ямар нэг хэмжээгээр нөлөөлөх тал бий юу гэвэл, нөлөөлж болно гэж хариулна. Орчин үед хүмүүсийн орон сууцад дулаан, хүйтэн өнгөнүүд хүний сэтгэл санаанд хэрхэн нөлөөлдөг талыг ашиглаж, нар үздэггүй сүүдэр талын өрөөний ханыг дулаан өнгөөр, тогтмол нар тусдаг наран талын сууцын өрөөг хүйтэн өнгөөр будах нь олонтоо тохиолдож байна. Оюун түлхүүр — Будагхан, хамаатан садан олонтой юу?

	Будагхан — Будагхан бид маш олуулаа. Зөвхөн Улааныхан гэхэд л 100 орчим нэр төрөл байдаг юм. Тэр бүгдийг яаж та нарт танилцуулж амжина гэж дээ.

	Будагхан надтай хамгийн ойр төрлийнхөн гэвэл улаан шар хөх гурав байдаг. Энэ гурван өнгөнөөс бусад өнгөнүүд бол цөм манайхны холын садан төрлүүд болцгоох юм.

	Оюун түлхүүр — Холын садан төрлүүдэд чинь ямар ямар өнгөнүүд ордог юм бэ?

	Будагхан — Холын садан төрлийнхөнд завсрын буюу туслах өнгө гэгддэг улбар шар, ногоон, ягаан зэрэг өнгөнүүд хамаарагддаг юм.

	Оюун түлхүүр — Завсрын буюу туслах өнгө гэдэг чинь яаж бий болсон юм бэ?

	Будагхан — Туслах өнгөнүүдийг миний ойрын садан төрлүүд болох шар, улаан, хөх өнгөнүүд бүтээдэг юм. Жишээлж хэлэхэд шар улаан хоёр өнгийг нийлүүлж найруулбал улбар шар өнгө гарна. Хэрэв улаан хөх хоёр өнгийг нийлүүлж холивол бэх буюу нил өнгө гарна. Хэрэв шар хөх хоёр өнгийг нийлүүлбэл ногоон өнгө гарах жишээтэй. Өнгө бүр өөрийн гарал үүслийн түүхтэй байдаг.

	Оюун түлхүүр — Будагхан минь! Чи над нэг юмны учрыг ойлгуулж өгөөч. Би эртүүд нэг өдөр, дүрслэх урлагийн танхимд байгуулсан зургийн үзэсгэлэнг үзэж явлаа. Гэтэл бидний архан талд хоёр хүн ингэж ярьж байх юм. Чи Цэвэгжав гуайн энэ зургийг ерөнхийд нь ямар өнгийн зураг гэж бодож байна. Тэр Чогсом, Намхайцэрэн нарын зургийг ямар өнгийн гэж бодож байна гээд л асуух юм. Гэтэл хажууд нь байсан нэг бүдүүн намхан эр Цэвэгжавын зураг ч яах вэ, Одон, Чойдог нарын нэг адил дулаан өнгөөр зурдаг хүн байна. Харин Намхайцэрэн, Чогсом нар чинь Чүлтэм гуай шиг хүйтэн өнгөөр зурдаг зураачид юм уу даа гэж ярьсан юм. Түүнээс хойш би ямар өнгийг дулаан өнгө, ямар өнгийг хүйтэн өнгө гэдэг юм бол гэж дандаа бодож явдаг юм. Одоо л чамаас сайн мэдэж авъя.

	Будагхан — За би хэлж өгье л дээ. Ер нь зураач хүмүүс бүх өнгийг дотор нь дулаан өнгө, хүйтэн өнгө гэж хоёр том анги болгон хуваадаг юм. Дулаан өнгө гэдэгт нарны гэрлийн өнгөнүүд болох шар, улаан, хүрэн өнгөнүүд болон тэдгээрийн завсрын өнгөнүүд цөм хамрагддаг юм. Харин хүйтэн өнгө гэдэгт нь сарны гэрлийн үндсэн өнгөнүүд болох хөх, нил, цагаан, хар өнгөнүүд болон тэдгээрийн завсрын өнгөнүүд цөм холбогдоно.

	Оюун түлхүүр — Дулаан өнгөнд бидний ерийн хэрэгцээнд хэрэглэдэг цахилгаан чийдэнгийн гэрэл орох уу?

	Будагхан — Цахилгаан чийдэнгийн гэрлийн өнгө бол яах аргагүй дулаан гэрэлд тооцогдоно. Харин гудамж талбайг гэрэлтүүлдэг өдрийн гэрэл гэж манайхны нэрлэдэг неон гэрэл бол хүйтэн өнгийн гэрэл юм.

	Оюун түлхүүр — Будагхан чиний ярианаас маш нарийн зүйлүүдийг мэдэж авлаа. Харин чамаас хүсэхэд манай хүүхдүүд төрөл бүрийн будгуудын тухай их сонирхдог юм. Энэ талаар ярьж өгөх юм бол их сайн байна. Будагхан — Бололгүй яах вэ. Одоо ч гэсэн манайхан баргаараа цугларчхаад байна. Манайхан гэж чухам хэнийг хэлээд байгааг та нар мэдэж байгаа биз дээ.

	Та нар миний дүү харандаан будаг, усан будаг хоёрыг бүүр ч сайн танина шүү дээ! Харин нөгөө гуаш, тосон будаг хоёртой төдийлөн танилцаагүй байж болох юм. Мөд таньдаг болно. Харин миний хол ойрын садангууд болох төмрийн будаг, хэвлэлийн будаг, бүс барааны будаг, ноосны будаг, арьс ширний будаг зэрэгтэй төдийлөн уулзаж учирч байгаагүй байж болох юм. Тэд чинь цөм манай будгийн аймгийнхан байгаа юм.

	За ингээд харандаан будаг ярьж эхэлнэ.

	Харандаан будаг — Та нар сургуульд анх орж, сурагчийн үүрэг хүлээхээсээ харандаан будаг манайхантай хачин дотно нөхөрлөж, хагацашгүй андууд болцгоодог шүү дээ! Долоон өнгийн харандаа маань долуул та нарт тусалдаг сан. Харандаан будгийнхан дотроо «зургаатынхан», «арван хоёртынхон», «хорин дөрөвтийнхөн», «гучин хоёртынхон», «гучин зургаатынхан» гэхчлэн олон янз байдаг. Энэ бол өнгө өнгөөр нэрлэсэн нэр шүү дээ. Одоо усан будаг үг хэлнэ.

	Усан будаг — Усан будаг бид бол харандаан будгийн удаах хамгийн өргөн хэрэгцээтэй зүйл билээ. Усан будаг манайхныг хамгийн баялаг өнгөтэй гэж зураачид магтан сайшаадаг юм. Тэгээд ч зураачид байгалийн тухай зургийг гол төлөв усан будгаар зурдгаас гадна театрт тоглох жүжгийн эскиз болон бусад хэвлэл номын төслийг усан будгаар зурдаг юм. Усан будаг бусад будгийг бодвол их тунгалаг, цэвэр өнгөтэйгөөс гадна зураачдын хэрэглэхэд хамгийн авсаархан будаг байгаа юм. Бийр ус хоёр л байвал, усан будагт өөр шаардагдах зүйл байхгүй.

	Оюун түлхүүр — Усан будгаар сайхан зурж сурсан хүн тосон будгаар ажиллахад хялбархан байдаг гэдэг үнэн үү?

	Усан будаг — Үнэн байлгүй яах вэ! Нэрд гарсан алдартай зураачдын анхны уран бүтээл цөм усан будгаар зурагдсан байдаг билээ. Бас олонх тосон будгийн зураачид ярихдаа усан будгаар зураг зурж сурсан хүн тосон будгаар ажиллахад хялбар гэж ярьцгаадаг юм.

	Оюун түлхүүр — Будагхан минь ээ! Бид одоо тосон будаг гуаш хоёрын тухай сонсмоор байна.

	Будагхан— Тосон будаг гуаш хоёрт, харандаан будаг усан будаг хоёрт байдаггүй онцгой чанарууд их бий. Тосон будгийг хусаж арилгаж болдгоос гадна хатсан хойно нь өөр өнгийг давхар тавихад хуучин байсан өнгийг дарж чаддаг учир усан будаг шиг завсрын буюу туслах чанарын өнгийг гаргадаггүйгээр онцлог юм.

	Харин гуашны хувьд гэвэл ерөнхийдөө тосон будаг шиг шинж чанартай. Манайхан гуашийг шороон будаг гэдэг. Гуашийг дотор нь нойтон буюу шингэн гуаш, хуурай буюу нунтаг гуаш гэж ангилдаг байна. Гуашны өнгө нь хувирамтгай байдаг. Тэр чанараараа нойтон байх үедээ байсан өнгө нь хатахаараа өөр өнгөтэй болж хувирдаг байна. Гуашны нөгөө нэг онцлог бол цөөн тооны хурц, хэдхэн тогтмол өнгөтэй юм.

	Оюун түлхүүр — Будагхан минь чи одоо хэсэг зуур ч гэсэн амарч үз. Бид их чилээчхэв үү дээ, уучлаарай! 

	Будагхан— Зүгээр зүгээр, харин маш сайхан зугаатай байна.

	 

	МЭРГЭН БАГШ

	 

	Оюун түлхүүр— Цаасхан! Чи «Мэргэдийн мянган сургаал» гэдэг номыг уншсан уу? Энэ номд мэргэн багшийн тухай юу гэж бичсэн байдгийг мэдэх үү?

	Цаасхан— Мэднэ, би хэлж өгье! «Хүн төрөлхтний ирээдүйн зол жаргал, хүчирхэг байдалд хүрэх замдаа бүтээсэн бүх гайхамшгийн дотроос хамгийн агуу гайхамшигтай нь ном байж болох юм» гэж М. Горький бичсэн байна. Бас тэр бээр цааш нь бичихдээ: «Номд дурлавал амьдралыг тань хөнгөвчилж, үйл явдлын алаг цоог, хамгийн ээдрээтэй бодол санаа, үйл хэргийн учрыг олоход танд нөхөрсгөөр тусалдаг юм.

	Ном таныг өөрийгөө болон бусдыг хүндэтгэхэд сургаж, энх тунх байдал болон хүнийг хайрлан үзэх сэтгэл оюун ухааныг чинь жигүүрлэж өгнө» гэсэн байдаг юм.

	Оюун түлхүүр— Цаасхан чамд их баярлалаа. Будагхан! Чи юу бичээд байгаа юм бэ?

	Будагхан — Би мэргэн багшийн тухай суут хүмүүсийн хэлсэн зүйлийг хичээнгүй үсгээр бичиж байна.

	Оюун түлхүүр— Үгүй та нар чинь юу болоод, цөм мэргэн багшийн тухай хөл болоод байгаа юм бэ?

	Цаасхан— Одоо удахгүй бүх орон даяар номын баяр болно шүү дээ! Бид цөм баярт бэлтгэцгээж байна.

	Оюун түлхүүр— Цаасхан минь, чи цааш нь уншаач!

	Цаасхан— «Ном бол бидний хамгийн дотнын зөвлөгч нөхөр байх ёстой. Номоос их зүйлийг сурч болно» (Ю. Цэдэнбал). «Номын утга нь тэнгэр агуу, мэт дэлхий мэт өргөн, далай мэт гүн. Номыг унших нь тэнгэрт нисэж, дэлхийг тойрч, далайд хөвөх мэт» (Ц. Дамдинсүрэн).

	Оюун түлхүүр— Мэргэн багшийн тухай асуулт, хүмүүсийн хэлсэн үгийг манай будагхан маш их хичээнгүйлэн ямар гоёор бичиж байна гэж та нар санана. Ёстой нэг гараа гаргаж сууна даа.

